
Ágrip (úrdráttur) 

Flestir foreldrar sjá fyrir sér að barnið þeirra muni eignist vini sem verða því samferða og 

deila mikilvægum áföngum í lífi þess, en sú verður ekki alltaf raunin. Markmið ritgerðar er 

að skoða tengsl vinsælda og félagsfærni barna við skapgerð, uppeldi og samskipti þeirra 

við foreldra. Viðfangsefnið er brýnt því félagsleg einangrun barna getur haft alvarlegar 

afleiðingar í för með sér. Í ritgerðinni er útlistað hvað einkennir vinsæl og félagsfær börn 

samkvæmt kenningum og rannsóknum, hvaða þættir geta ýtt undir félagsfærni. Fjallað er 

um tengsl skapgerðar og vinsælda og um börn sem lenda utan félagahópsins. Helstu 

niðurstöður eru þær að börn sem sýna einkenni viðkunnanleika og úthverfu eru líklegust 

til þess að njóta vinsælda og hafa góða félagsfærni. Sú færni byggir meðal annars á þroska 

siðferðisvitundar og hæfninni að setja sig í spor annarra. Þeir þættir í sambandi foreldra 

og barna sem stuðla að aukinni félagsfærni eru myndun öruggra geðtengsla, foreldrar 

beiti leiðandi uppeldisháttum, séu virkir í lífi barna sinna og að hlýja ríki  í samskiptum 

foreldra og barna.  Afleiðingar þess að lenda utan hópsins geta verið þunglyndi, kvíði og 

tilraun til sjálfsvígs. Niðurstöðurnar má nýta til þess að upplýsa foreldra og aðra sem vinna 

með börnum svo unnt sé að stuðla að jákvæðum  samskiptum milli barna og koma í veg 

fyrir að börn stuðli að einangrun annarra barna.  

1 Inngangur  

Strax sem ungabörn byrjum við að mynda tengsl við aðrar manneskjur og í flestum 

tilfellum við umönnunaraðila. Börn læra reglur samfélagsins mestmegnis í gegnum 

foreldra sína, þar á meðal ákveðnar samskiptareglur um það hvað er viðeigandi og hvað er 

óviðeigandi í samskiptum við aðra einstaklinga (Berk, 2009).  

 Þegar börn hefja skólagöngu sína eru yfirleitt færri fullorðnir einstaklingar á hvert 

barn heldur en í leikskóla og þar með byrjar ábyrgð barna á félagslegum samskiptum að 

aukast. Í grunnskóla fara flest börn að eiga flóknari samskipti við jafnaldra sína en áður 

þar sem þau eru líkleg til að hafa náð auknum þroska andlegum þroska. Í kjölfar þess fara 

börnin að tileinka sér ákveðna félagslega stöðu innan hópsins. Flest börn eru meðtekin 

inn í hóp félaga sinna og hafa þar með öðlast sína félagslegu stöðu innan hópsins á meðan 

önnur virðast ekki fá inngöngu, það er þau eru ekki meðtekin inn í hóp félaganna. Þau 

börn sem ekki eru meðtekin inn í hópinn geta átt í hættu að verða fyrir einelti og /eða 

vera afskipt en hvoru tveggja getur haft slæmar afleiðingar fyrir andlega heilsu barnanna. 

Annar hópur barna eru þau börn sem njóta góðrar félagslegrar stöðu innan hópsins og eru 

vinsæl á meðal félaga sinna, andstætt þeim börnum sem ekki eru meðtekin í hópinn 

(Rubin, Bukowsky, Parker og Bowker, 2008).   

 Félagsfærni felst í því að einstaklingur beitir stýrðri félagslegri hegðun sem hann 

hefur lært. Félagslega hegðunin er síðan byggð á því að ná einhvers konar markmiði auk 

þess sem hún er byggð á aðstæðunum (Hargie, 2006). Félagsfærni er mikilvægt hugtak í 

umfjöllun um vinsældir þar sem talið er að hún eigi mikilvægan þátt í vinsældum barna 

(Asher og Renshaw, 1981). Ein skilgreining á hugtakinu vinsæll er hver sá einstaklingur 

sem fólki almennt líkar vel við, styður og metur mikils eða lítur upp til (Oxford 

dictionaries, e.d.). 

 Mikilvægt er að allir þeir sem vinna með börnum og allir foreldra séu upplýstir um 

það hvað hægt er að gera til að stuðla að því að barn geti öðlast góða stöðu innan hóps 

félaga sinna, þar sem slæm staða eða útilokun frá hópnum getur haft alvarlegar 

afleiðingar í för með sér fyrir barnið (Mishna, Khoury-Kassabri, Gadalla og Daciuk, 2012).   

Til þess að komast að því hvernig er hægt að koma í veg fyrir að börnum sé hafnað 

af félögum er mikilvægt að skoða hvað veldur því að sum börn öðlast vinsældir á meðal 

félaga sinna. 

 Markmið þessarar rannsóknar er að skoða kenningar og rannsóknir á vinsældum 

og félagsfærni barna. Einnig er markmiðið að skoða hvort skapgerð, uppeldi og samskipti 

milli barna og foreldra geti haft áhrif á vinsældir og stöðu barna, hvort sem er neikvæð 

eða jákvæð. Rannsóknarspurningin er því eftirfarandi: Hvaða þættir í skapgerð, uppeldi og 

samskiptum milli foreldra og barna geta aukið félagsfærni og vinsældir þeirra á 

grunnskólaaldri meðal félaga sinna? Niðurstöðurnar geta verið nýttar til þess að auka 

skilning þeirra sem umgangast og starfa með börnum. Þetta geta verið foreldrar, 

kennarar, frístundastarfsmenn, íþróttaþjálfarar eða aðrir sem hagnast á því að skilja 

hvaða þættir eru mikilvægir í því að vera meðtekinn í hóp félaga og hvað er því hægt að 

gera til að hjálpa börnum að öðlast góða stöðu innan hópsins. 

 Til að byrja með verður fjallað um vinsældir og félagsfærni. Í þeim hluta er fjallað 

um félagsfærni, aðferðir til þess að mæla vinsældir, einkenni vinsælla barna, félagslega 

stöðu innan hópa og velgengni. Í næsta kafla er áhersla á rannsóknir og kenningar á 

félagslegum þroska barna, þar verður farið yfir kenningu Selmans um hæfni barna til þess 

að setja sig í spor annarra, kenningu Kohlbergs á stigum siðgæðisþroska, kenningu 

Eisenberg um góðvild og kenningu Turiel um félagslega vídd. Í þriðja kafla verður fjallað 

um helstu þætti sem geta aukið vinsældir barna. Þar er ítarlega fjallað um áhrif 

skapgerðar, félagsfærni, áhrif fjölskyldu, geðtengsla og uppeldisaðferða. Í fjórða kafla er 

fjallað um fyrirbærið hópa og áhrif hópamyndunar á börn og líðan þeirra. Að lokum eru 

helstu áhrif á vinsældir tekin saman og rætt hvað ber helst að hafa í huga þegar unnið er 

með börn sem hafa slæma stöðu innan jafningjahópsins eða jafnvel enga stöðu. 

2 Vinsældir og félagsfærni barna 

Í þessum kafla verður fjallað um félagsfærni, aðferðir sem notaðar eru til þess að mæla 

vinsældir og helstu einkenni vinsælla barna. 

2.1 Félagsfærni  

Snemma á lífsleiðinni, byrja börn að mynda tvenns konar sambönd; það eru sambönd við 

fullorðna og sambönd við jafnaldra sína. Börnin byrja álíka snemma að átta sig á því að 

þessir tveir flokkar sambanda geta nýst þeim á mismunandi vegu, allt eftir því hverju þau 

sækjast eftir hverju sinni. Sambönd barna við fullorðna gefur börnum öryggi, 

tilfinningalegan stuðning, hvetur þau til að læra eitthvað nýtt og gefur þeim leiðsögn 

varðandi það hvað er rétt og rangt. Sambönd barna við jafnaldra sína gefur þeim færi á að 

standa þeim jafnfætis þar sem börnin hafa jafnmikla stjórn á aðstæðunum. Jafnaldrar eru 

börnum eftirsóknarverður félagsskapur þar sem þau deila gjarnan sömu áhugamálum, 

meðal annars í leik. Það er mikilvægt að gefa börnum svigrúm til þess að þróa með sér 

sína eigin menningu með tilheyrandi siðum, húmor og rökfræði til að leysa ágreining sín á 

milli (Howes, 2011). 

 Félagsfærni er mikilvægt fyrirbæri fyrir öll samfélög þar sem hún heldur hegðun 

samfélagsþegna innan ákveðins ramma og þar með eru þeir eru ólíklegri til að hegða sér á 

andfélagslegan hátt gagnvart öðrum samfélagsþegnum (Shaffer, 2000). Hugtakið 

félagsfærni spilar stórt hlutverk  í vinsældum barna, þar sem félagsfærni er ein 

meginuppistaða í velgengni barns í samskiptum við önnur börn. Gangi börnum illa í 

samskiptum við önnur börn eru þau líklegri en til þess að hljóta slæma stöðu í félagahóp 

(Huyder og Nilsen, 2012). Félagsfærni er flókið hugtak og fræðimenn hafa komið með 

margar mismunandi skilgreiningar á því hvað það felur í sér. Flestar skilgreiningar fela þó í 

sér að félagsfærni sé félagsleg hegðun sem er fullnægjandi og áhrifarík eða hegðun sem 

leiðir af sér velgengni í samskiptum við félaga. Félagsfærni vísar til færni barna til þess að 

sýna góðvild (prosocial behaviours) og samvinnu, auk þess sem það vísar til félagslegrar 

og vitsmunalegrar færni til þess að geta séð sjónarhorn annarra og lesið í tilfinningar 

þeirra. Hafi barnið tileinkað sér slíka hæfileika hegðar það sér þannig að öðrum börnum 

líkar almennt vel við þau. Annar þáttur félagsfærni vísar til færni barnanna til þess að hafa 



10 

áhrif og ná markmiðum sínum eða hópsins í samskiptum við aðra (Cillessen og Bellmore, 

2011). Önnur einfaldari skilgreining á félagsfærni er færni einstaklings til þess að hegða 

sér á viðeigandi hátt eftir því félagslega umhverfi sem hann er í hverju sinni, sú 

skilgreining verður notuð í þessari ritgerð. Einstaklingar með góða félagsfærni geta einnig 

notað félagslega hegðun sína sér til framdráttar í átt að markmiðum sínum (Huyder og 

Nilsen, 2012). 

  Margir telja að þroski félagsfærninnar taki stórt stökk þegar börn byrja á leikskóla 

þar sem þau byrja að umgangast fleiri einstaklinga daglega. En börn verða að hafa öðlast 

tiltekna félagsfærni til þess að geta viðhaldið gagnvirkum og jákvæðum leik við önnur 

börn. Sú færni felur meðal annars í sér að brosa, veita augnsamband, deila með öðrum, 

vera viðkunnanleg í viðmóti og að samhæfa sig við leikfélagann á meðan á leiknum 

stendur. Annar mikilvægur þáttur félagsfærninnar sem þarf að vera til staðar til þess að 

barn geti átt góð samskipti við önnur börn, er að það geti tjáð sig með þeim hætti að það 

geri sig skiljanlegt fyrir öðrum börnum. Þegar börn komast á skólaaldur fara þau að þróa 

með sér aukna félagsfærni auk þess sem sjálfstjórn þeirra eykst sem er einmitt mikilvægur 

þáttur í jákvæðum samskiptum á milli barna (Rubin o.fl., 2008).  

Mikilvægt er að skoða hvers konar aðferðir eru notaðar í rannsóknum til þess að 

mæla vinsældir barna á meðal félaga sinna og í neðangreindum kafla verður farið í 

nokkrar helstu aðferðir sem notaðar eru í þess konar mælingum. 

2.2 Aðferðir til að mæla vinsældir 

Aðferð félagslegra tengsla (sociometric methods) eru notaðar til þess að skoða hvers 

konar samskipti börn eiga sín á milli innan ákveðinna hópa. Staða einstaklings innan 

félagahóps eða vinsældir eru mældar með því að kanna almenna skoðun hópsins gagnvart 

honum. Staða einstaklings innan félagahóps í þessu samhengi vísar til þess samþykkis sem 

hópameðlimir veita einstökum meðlimum innan hópsins eða þær tilnefningar sem börnin 

hljóta útfrá spurningum eins og „hvern myndi þig mest langa að leika við?“ Til þess að 

greina stöðu barna innan félagshóps er stundum notast við það að skoða neikvæðar 

tilnefningar eins og „við hvern myndirðu síst vilja leika?“ Ein aðferð sem hefur verið mikið 

notuð af félagsvísindamönnum til að sýna vinsældir barna myndrænt eru tengslarit 

(sociogram), en það er grafískt rit sem sýnir vinsældir barna á meðal félaga sinna (Arias, 

2003).  

 Þegar rannsakendur nota aðferðir félagslegra tengsla (sociometric methods) til 

þess að mæla vinsældir barna innan hópsins eru aðrir hópmeðlimir notaðir sem 

upplýsingagrunnur. Hópmeðlimir geta bæði verið beðnir um að veita upplýsingar um 

ákveðinn einstakling innan hópsins eða þeir beðnir um að nota svokallaða 

tilnefningaraðferð en það er algengara að notast sé við þá aðferð heldur en þá fyrrnefndu 

(Arias, 2003). Við tilnefningaraðferð er þátttakandi beðinn um að tilgreina þá einstaklinga 

innan hópsins sem falla undir ákveðna neikvæða þætti og aðra sem falla undir ákveðna 

jákvæða þætti. Þessir þættir eru yfirleitt annaðhvort aðlaðandi eða óaðlaðandi í fari 

einstaklinga, oft eru það þrír jákvæðir þættir á móti þremur neikvæðum þáttum 

(Maassen, Boxtel og Goossens, 2005). Sem dæmi gætu tilnefningar verið þannig að 

meðlimir innan hópsins eru fengnir til þess að tilnefna annan einstakling innan hópsins 

sem hann mundi vilja vinna með að einhver konar verkefnum eða deila einhvers konar 

reynslu með. Til frekari greiningar á gögnunum er svo hægt að setja niðurstöðurnar upp í 

tengslarit (Arias, 2003). Við vinnslu gagna sem fengin eru úr tengslaritum eru 

tilnefningarnar taldar og flokkaðar eftir jákvæðum tilnefningum (meðtekinn í hópinn) og 

neikvæðum tilnefningum (ekki meðtekinn í hópinn). Svo eru niðurstöðurnar flokkaðar enn 

frekar annað hvort í flokkana;  vinsæll (popular), meðal (average), umdeildur 

(controversial), hunsaður (neglected) eða í flokkana hafnað (rejection), meðtekinn 

(acceptance) og félagslegt dálæti (social preference) (Poulin og Dishion, 2008). 

 Rannsóknir hafa sýnt það að börn sem eru vinsæl samkvæmt aðferð félagslegra 

tengsla eru ekki endilega þau sömu og önnur börn álíta vinsælu börnin. Börnin sem álitin 

eru vinsæl af félögum sínum eru börn sem flestir þekkja og í neti félagstengsla eru þau 

gjarnan staðsett í miðjunni. Börn sem eru álitin vinsæl eru líklegri til að hafa mikið af 

jákvæðum félagslegum eiginleikum auk árasargjarnra eiginleika, hins vegar eru þeir sem 

eru vinsælir samkvæmt aðferðum félagslegra tengsla ólíklegir til að hafa árásargjarna 

eiginleika. Börn sem eru álitin vinsæl af félögum sínum eru líklegri til að eiga fleiri 

aðdáendur en börn sem eru vinsæl samkvæmt aðferð félagslegra tengsla, en fyrrnefndi 

hópurinn notar bæði jákvæðu félagslegu eiginleika sína ásamt árásargirni til að eigna sér 

góða félagslega stöðu á meðal félaga sinna (Cillessen og Rose, 2005).  

 Sjálfskönnun á félagslegri stöðu (self-report status) er önnur aðferð til að komast 

að félagslegri stöðu barna innan hópsins. Þá á barnið sjálft að meta hver félagsleg staða 

þess er. Því hefur verið haldið fram að þessar aðferðir geti ekki gefið af sér nógu traustar 

niðurstöður þar sem skoðun á eigin stöðu innan hópsins geti oft verið ólík skoðun annarra 

hópmeðlima á félagslegri stöðu viðkomandi. Oft er mat á eigin stöðu innan hópsins í betra 

samræmi við mat annarra hópmeðlima þegar um ræðir neikvæða eiginleika heldur en 

jákvæða eiginleika (Sweeting, West, Young og Kelly, 2011). 

 Komið hafa í ljós ákveðnir eiginleikar í fari vinsælla barna sem að vissu leyti 

aðgreinir þau frá öðrum börnum. Í neðangreindum kafla verður því farið í helstu eiginleika 

sem einkenna vinsæl börn.  

2.3 Algeng einkenni vinsælla barna 

Þau börn sem flestir félagar meðtaka (accept) í hópinn og fáir sýna höfnun (rejection) eru 

þau sem eru vinsæl. (Almquist og Brännström, 2014). Þeir eiginleikar sem rannsóknir hafa 

sýnt að einkenni börn sem eru vel liðin af félögum eru færni í því að stofna til 

vinasambanda við önnur börn og í því að viðhalda þeim. Þau taka tillit til annarra og hlusta 

á hvað þeir hafa að segja þegar þau ganga inn í framandi félagslegar aðstæður. Það kemur 

kannski ekki á óvart að börn sem koma vel út samkvæmt tilnefningaraðferð það er best 

liðin af félögum eiga það sameiginlegt að sýna lítið af árásargjarnri hegðun en mikið magn 

góðvildar og samvinnufúsrar hegðunar. Framangreind einkenni hegðunar hafa augljóslega 

jákvæðar afleiðingar í för með sér þegar kemur að samskiptum við önnur börn (Rubin 

o.fl., 2008).  

 Þau börn sem eru almennt séð sem vinsamleg, hjálpsöm, tillitsöm, með góða 

félagsfærni, með góða námshæfni, samvinnufús og fylgja eftir reglum eru samkvæmt 

rannsóknum eru vinsæl samkvæmt tilnefningaraðferð þar með vel liðin af félögum. Þeir 

sem hafa slæma félagslega stöðu eru líklegri til að vera árásargjarnir, brjóta reglur, slást 

eða eru feimnir, tilbaka og skortir hæfileika til félagslegra samskipta (Almquist og 

Brännström, 2014). Einkenni hegðunar sem gefur til kynna trúverðugleika, góðvild og 

jákvæða félagslega hegðun er líkleg til að vera til staðar hjá börnum sem öðrum börnum 

líkar almennt vel við innan hópsins. Á meðan einkenni sem eru gjarnan til staðar hjá 

vinsælum börnum byggt á áliti annarra eru meðal annars að þau eru áberandi innan 

hópsins, eru áhrifamikil, sýna yfirráðahegðun, truflandi hegðun og árásargjarna hegðun 

(Sweeting o.fl., 2011).  

 Niðurstöður rannsóknar sýndu jákvætt samband á milli einangrunar þátttakenda 

og árásargjarnrar og truflandi hegðunar, eins og að missa stjórn á skapi sínu, lenda í 

slagsmálum og sýna of mikla stjórnsemi. Einnig sýndi þessi sama truflandi hegðun jákvætt 

samband við það að þátttakendur voru staðsettir í miðju tengslanetinu sem er merki um 

vinsældir þegar börn eru spurð hverja þau telji vera vinsælir í hópnum. Þessar niðurstöður 

renna stoðum undir það að árásargirni getur bæði verið tengd vinsældum og einangrun. 

Önnur rannsókn sýndi það að „harðir strákar“ (tough boys) sem sýndu andfélagslega 

hegðun í samhengi við það að vera „kúl“ og „íþróttamannslegir“ voru staðsettir alveg á 

miðjunni á tengslariti byggt á áliti annarra sem er merki um vinsældir á meðan 

„vandræðastrákar“ (troubled boys) sem sýndu jafn andfélagslega hegðun og „hörðu 

strákarnir“ voru mikið líklegri til þess að vera félagslega einangraðir. Sterkt samband 

fannst á milli þess að vera félagslega einangraður samkvæmt tengslariti og árásargirni í 

formi þess að missa auðveldlega stjórn á skapi sínu og stofna til slagsmála á meðan það að 

vera staðsettur á miðjunni í tengslriti byggt á áliti annarra hafði sterkt samband við 

árásargirni í formi stríðni, stjórnast með aðra og að sýna/monta sig. Það er því hægt að 

draga þá ályktun út frá fyrrnefndum rannsóknum árásargirni sé bæði tengd vinsældum og 

einangrun, en það fer eftir því hvers konar árásargirni er beitt hvoru fyrirbærinu hún 

tengist. Árásargirni í formi stríðni tengist vinsældum á meðan árásargirni í formi þess að 

missa stjórn á skapi sínu tengist einangrun (Gest, Graham-Bermann og Hartup, 2001). 

 Komið hefur í ljós að börn virðast hafa misjafnar væntingar til félaga sinna hvað 

varðar félagslega hegðun eftir því hvort um ræðir drengi eða stúlkur. Með öðrum orðum 

virðast börn gera mismunandi kröfur til annarra barna hvað varðar hegðun eftir kyni. Það 

eru yfirleitt einhver börn innan hópa sem sýna andfélagslega hegðun en það eykur líkur á 

óvinsældum barna á meðal félaga. Samkvæmt rannsóknum eru börn síður umburðarlynd 

gagnvart andfélagslegri hegðun á meðal stúlkna en drengja (Ciarrochi og Heaven, 2009). 

Það gæti kannski verið afleiðing þess að börn búast síður við slíkri hegðun hjá stúlkum en 

drengjum, þar sem staðalímynd stúlkna er oft sú að þær séu stilltar. Markmið rannsóknar 

Ciarrochi og Heaven (2009) var að skoða hvort stelpur og strákar sýndu misjafna svörun 

gagnvart persónueinkennum á meðal jafnaldra þeirra af báðum kynjum. Niðurstöður 

sýndu að stelpurnar sýndu mest jákvæð viðbrögð við viðkunnanlegum og  áreiðanlegum 

eiginleikum en neikvæð viðbrögð við fjandsamlegum og árásargjörnum eiginleikum hjá 

drengjunum. En þvert á móti virtust drengirnir ekki sýna viðbrögð við þessum eiginleikum 

hjá stelpunum. Bæði kynin virtust heldur aðhyllast úthverfu sem eiginleika hjá hinu kyninu 

meira en hjá sama kyni (Ciarrochi og Heaven, 2009).  

Félagsfærni er samkvæmt ofangreindri umfjöllun færni barnsins til jákvæðra 

samskipta við aðra. Félagsfærni barns felst meðal annars í því veita augnsamband, deila 

með öðrum og vera viðkunnanlegt í viðmóti. Einnig er mikilvægur þáttur félagsfærni 

barna að geta gert sig skiljanlegt og geta skilið aðra (Rubin o.fl., 2008). Ein algengasta 

aðferðin sem notuð hefur verið til þess að mæla vinsældir er aðferð félagslegra tengsla en 

þar eru börn innan hóps fengin til þess að tilnefna önnur börn þegar spurt er til dæmis um 

hvern þau vilji helst leika við eða síst leika við. Í ofangreindum kafla kemur fram að 

ákveðin skörun í umfjöllun en börn sem eru vinsæl virðast bæði sýna jákvæða félagslega 

hegðun auk þess sem þau sýna árásargjarna hegðun. Þau börn sem eru álitin vinsæl eru 

líklegri en börn sem eru vel liðin í hópnum til þess að sýna einhvers konar árásargirni auk 

jákvæðra félagslegra þátta.   

Í næsta kafla er fjallað um helstu kenningar sem tengjast félagsfærni barna og 

skapgerð þeirra.  

3 Kenningar tengdar félagsfærni og vinsældum barna  

Þroski félagsfærni er röð lærðrar hegðuna sem ýtir undir færni einstaklings til þess að  

njóta velgengni í samskiptum. Þessi færni felst í því að einstaklingurinn getur átt 

frumkvæði að jákvæðum samskiptum og viðhaldið þeim með því að deila með öðrum, 

eiga frumkvæðið af því að stofna til sambands við aðra, hjálpa öðrum og hafa stjórn á 

skapi sínu (Berry og O´Connor, 2010). Margar kenningar hafa verið settar fram um hvernig 

félagsfærni þróast og hér í neðangreindum kafla verður litið til helstu kenninga á þessu 

sviði. 

Fimmþátta kenningin tilgreinir helstu flokka skapgerðar en það er mikilvægt að skoða 

hana áður en fjallað verður um tengsl vinsælda og félagsfærni barna við skapgerð sem er í 

4 kafla. Næst verður kenning Selman um færni barna til þess að setja sig í spor annarra 

tekin til umfjöllunar auk kenningu Kohlbergs um siðferðisþroska. Svo verður fjallað um 

kenningu Eisenberg um þroska rökstuðnings sem börn færa fyrir góðvild sinni og að lokum 

verður kenning Turiel skoðuð um vídd félagslegra viðmiða, siðferðislega vídd og 

persónuleika vídd.  

3.1 Fimmþátta kenningin, vinsældir og félagsfærni  

Settar hafa verði fram kenningar um skapferli, en sú kenning sem hefur líklega hlotið 

mesta athygli er svokölluð fimmþátta kenning. En þessi kenning hefur verið notuð til þess 

að skoða samband milli vinsælda og skapgerðar. Samkvæmt fimm þátta kenningunni um 

skapgerð finnast fimm þættir skapgerðar en það eru; úthverfa (extraversion), áreiðanleiki 

(conscientiousness), tilfinningalegt ójafnvægi (neurotism) , víðsýni (openness) og 

viðkunnanleiki (agreeableness) (John og Srivastava, 1999). 

Úthverfa 

Börn sem skora hátt í þessum flokki eru þau sem tala mikið, eru orkumikl, sjálfsörugg, 

félagslynd, lífleg og sýna mikla líkamlega virkni. Börn sem skora lágt í þessum flokki eru 

innhverf, hljóð og bæld. Börn sem skora hátt í þessum flokki eru oft virkari þátttakendur í 

samskiptum en börn sem skora lágt í þessum flokki. (John og Srivastava, 1999). 

Áreiðanleiki  

Þessi flokkur gengur að miklu leiti út á persónueinkenni sem tengjast sjálfsstjórn. Börn 

sem skora hátt í áreiðanleika eru gjarnan staðföst, tillitssöm, snyrtileg, reglusöm, ábyrg, 

áreiðanleg og hugsa vel og vandlega áður en þau tjá sig. Börn sem skora lágt í þessum 

flokki hafa sýnt óáreiðanleika, kæruleysi, einbeitingarskort, óábyrgni og uppgjöf (John og 

Srivastava, 1999). 

 

Tilfinningalegt ójafnvægi  

Börn sem skora hátt í þessum flokki sýna oft kvíða, viðkvæmni, streitu, tilhneigingu til 

þess að fá samviskubit, skapvonsku, pirring og óöryggi í samskiptum við aðra. Þeir sem 

skora lágt í þessu flokki sýna stöðugleika, yfirvegun, aðlögunarhæfni og hæfni til þess að 

ná sér fljótt eftir erfiða reynslu (John og Srivastava, 1999). 

 

Víðsýni 

Börn sem skora hátt í þessum flokki hafa mikið ímyndunarafl, eru gáfuð, hugsa sjálfstætt, 

sýna frumleika, sýna sköpunargleði og eru forvitin. Það virðist enn frekar óljóst hvernig 

einkenni þau börn sem skora lágt sýna en þar hafa verið nefnd atriði eins og lítil 

sköpunarhæfni, lítil forvitni og minni vitsmunaleg geta (John og Srivastava, 1999). 

 

Viðkunnanleiki  

Undir þennan flokk falla þeir einstaklingar sem eru samvinnufúsir, góðhjartaðir og eiga 

auðvelt með að treysta öðrum (John og Srivastava, 1999). Viðkunnanleiki er flokkur 

einkenna sem þroskasálfræðingar hafa lagt mikla áheyrslu á. Þeir sem skora hátt í 

viðkunnanleika eru tillitsamir, samúðarfullir, örlátir og passa upp á aðra eða veita þeim 

vernd. Þeir sem skora lágt á viðkunnanleika eru hins vegar árásargjarnir, dónalegir, 

hrokafullir, þrjóskir, stjórnsamir og tortryggnir. Þeir sem skora hátt á viðkunnanleika eru 

líklegri en aðrir til þess að koma á móts við aðra einstaklingar í stað þess að þröngva eigin 

skoðunum upp á viðkomandi. Hjá börnum fer þetta eftir því hversu auðvelt er að fá þau til 

að hlýða. Viðkunnanleiki er tengdur margs konar hegðun sem líkleg er til þess að stuðla að 

jákvæðu sambandi við félaga og fullorðna (Shiner og Caspi, 2008). 

3.2 Selman og Kohlberg  

Robert Selman og Lawrence Kohlberg beindu athygli sinni að siðferðisþroska barna, en sá 

þáttur er mikilvægur í samskiptum og félagsfærni. Hér verður fjallað um Kenningu Selman 

um það að setja sig í spor annarra og kenningu Kohlberg um siðferðisþroska. 

Selman 

Upphafsmaður kenningarinnar sem fjallar um hæfnina að setja sig í spor annarra 

(perspective taking theory) sem upphaflega var kölluð hlutverka kenningin (roles taking 

theory) er Robert Selman, í neðangreindri umfjöllum verður fjallað um viðkomandi 

kenningu og hún sett í samhengi við vinsældir og félagsfærni. Selman er með 

doktorsgráðu í þroskasálfræði og sálfræði og hefur lagt áheyrslu á það að rannsaka það 

hvernig hægt er að ýta undir þroska félagslegrar vitundar barna og sambönd þeirra við 

aðra(Harvard. e.d.). Í verklegu námi frá skólanum vann Selman með föngum innan 

fangelsi í Massachusetts en að hans mati voru fangarnir að mestu alveg eins og annað fólk 

sem Selman hafði reynslu af. Selman ræddi mikið við fanganna og segist hafa tekið eftir 

því að margir þeirra virtust eiga sameiginlegt að þá skorti þá færni að setja sig í spor 

annarra. Þessi uppgötvun hans var eitt af því sem vakti áhuga hans á að rýni betur í færni 

fólks til að setja sig í spor annarra (Selman, 2003). 

 Kenning Robert Selman  á rætur sínar að rekja í skrif George Herbert Mead og 

stuðningsmanns hans James Mark Baldwin, Jean Piaget, Melvin Feffer,Vivian Gourevitch, 

og Lawrence Kohlberg. Mead og Baldwin aðhylltust þá hugmynd að það sem aðskildi 

manneskjur frá öðrum dýrum væri færni þeirra að setja sig í spor annarra. Með því er átt 

við að koma fram við aðra eins og maður vill láta koma fram við sig og sjá hegðun sína út 

frá augum annarra (Selman, 2003). Piaget var sálfræðingur frá Sviss og er þekktastur fyrir 

rannsóknir sínar á vitsmunaþroska barna og kenningu sína um vitsmunaþroska (Puckett 

og Diffy, 2004). Piaget útskýrði aðgerðarhugsun (operational thinking) í kenningu sinni um 

vitsmunaþroska en það er um færni barns til þess að taka til greina mörg mismunandi 

sjónarhorn á aðstæður, en sá þáttur kenningarinnar hefur einnig sett mark sitt á kenningu 

Selman. Að lokum er hún byggð á vinnu Feffer og Gourevitch sem tengdist kenningu 

Piaget, en þeir þróuðu aðferð til þess að skoða færni barna til þess að setja sig í spor 

annarra eftir þroska. Kenning Selman er einnig byggð að miklu leyti á kenningu Kohlbergs 

um siðferðisþroska en Selman vann með Kohlberg í rannsóknum eftir að hafa sjálfur lokið 

námi (Selman og Byrne, 1974).  

 Selman vann að rannsókn ásamt Byrne (1974) á áttunda áratugnum. Í henni var 40 

nemendum skipt í hópa eftir aldri það er 4 ára, 6 ára, 8 ára og 10 ára. Markmið 

rannsóknarinnar var að skoða hvort færnin til þess að sjá sjónarhorn annarra (perspective 

taking) myndi aukast með aldrinum. Börnin fengu að sjá klippur af tvenns konar 

klípusögum, en það eru sögur þar sem sögupersónan lendir í einhvers konar siðferðislegri 

klípu. Að lokum áttu börnin að svara spurningum þar sem svörin áttu að gefa upplýsingar 

um það hversu mikla færni þau hefðu í því að sjá sjónarhorn annarra (Selman og Byrne, 

1974). Selman og Byrne (1974) flokkuðu niðurstöður barnanna í fimm stig eftir færni 

þeirra til þess að sjá sjónarhorn annarra en samkvæmt niðurstöðum jókst færni með 

aldrinum.  Fyrsta stigið er 0. stig en oftast sýna börn á aldrinum 3 ára til 6 ára færni á 

þessu stigi. Þessi hópur barna virtist ekki hafa öðlast færnina til að aðgreina þeirra eigið 

sjónarhorn frá sjónarhorni annarra. Samkvæmt Selman eru börn á þessu stigi ófær til þess 

að greina eigin túlkun og túlkun annarra á félagslegum atburðum í sundur. Barnið telur því 

að þeirra sjónarhorn eða hlið á félagslegum atburði (eins og í ágreiningi við annað barn) sé 

hið rétta. Á 1. stigi eru 6-8 ára börn og þau eru að byrja að átta sig á því að aðrir hafa 

annað sjónarhorn en þau sjálf. Rökin sem börnin á þessu stigi færa fyrir því að aðrir hafa 

annað sjónarhorn eru þau að aðra skortir þær upplýsingar eða kunnáttu sem barnið sjálft 

hefur. Barnið er enn ófært um að sjá eigin hegðun útfrá sínu sjónarhorni og útfrá 

sjónarhorni annarra samtímis, með öðrum orðum getur barnið einungis séð eigin hegðun 

útfrá sjónarhorni sínu eða sjónarhorni annarra en það er ófært um að bera saman þessi 

sjónarhorn. Einnig er barnið ófært um að sjá að þeirra skoðun á öðrum einstaklingum er 

undir áhrifum skoðun þeirra á því sjálfu. Börn á stigi 2. sem eru á aldrinum 8 ára til 10 ára 

hafa öðlast skilning á því að aðrir einstaklingar hugsa öðruvísi og líður öðruvísi en þeim 

sjálfum. Þar með hafa börn á þessu stigi áttað sig á því að aðrir einstaklingar geti haft 

önnur gildi en þau sjálf hafa og gegnt öðrum hlutverkum en þau sjálf í ákveðnum 

aðstæðum. Barnið áttar sig á því hvernig aðrir gætu séð þau frá öðru sjónarhorni auk þess 

sem þau gera sér grein fyrir því að aðrir einstaklingar geti sett sig í þeirra spor. Barnið 

hefur samt sem áður ekki getu til þess að sjá aðstæðurnar út frá hlutlausu sjónarhorni, 

einungis sjónarmiðum þeirra sem viðriðnir eru atburðinn. Börn á 3. stigi eru 10 ára til 12 

ára bera reglulega saman og velta fyrir sér eigin sjónarhorni auk sjónarhornum annarra 

einstaklinga sem það á í samskiptum við. Barnið er nú fært um að gera greinarmun á 

almennu sjónarhorni og eigin sjónarhorni (þ.e. sjónarhorn einhvers meðlims innan 

viðkomandi hóps) það getur séð atburði þess frá sjónarhorni „áhorfandans“ og sett til 

hliðar eigin hagsmuni á meðan það skoðar sjónarhorn annarra. Börn sem eru á stigi 4. eru 

börn á aldrinum 12 ára og eldri. Börn á þessu stigi hafa eignað sér einhvers konar skema 

sem inniheldur almennar skoðanir fólks og bera saman öll ný sjónarhorn við þetta skema, 

auk þess sem þau viðhalda allri færni sem þau öðluðust á fyrri stigunum til þess að sjá 

önnur sjónarhorn (Selman og Byrne, 1974).  

Kohlberg 

Lawrence Kohlberg var fæddur í bandaríkjunum og var menntaður í sálfræði. Kohlberg er 

þekktastur fyrir að hafa sett fram kenninguna um siðgæðisþroska. Hugmynd Kohlberg um 

það að siðgæðisþroski færi eins fram í börnum alls staðar að úr heiminum leiddi til þess að 

hann hóf að gera vettfangsrannsóknir í mismunandi löndum. Stig siðgæðisþroska virðist 

hafa verið þungamiðja allrar vinnu Kohlbergs innan sálfræðinnar (Garz, 2009).     

 Samkvæmt Kohlberg eru þrjár víddir siðferðisþroska og sex stig þar sem tvö stig 

tilheyra hverri vídd. Í kenningu sinni heldur Kohlberg því fram að öll börn sama hvaðan 

þau koma eða hvernig þau eru að upplagi fari í gegnum þessi sex stig í siðferðisþroska 

sínum. Það er ekki mögulegt að sleppa stigi samkvæmt Kohlberg þar sem á hverju stigi 

öðlast barnið ákveðna sýn sem leiðir það á næsta stig. Á fyrsta skeiðinu sem kallast 

forskeið hefðbundins siðgæðismats (preconventional level) eru fyrsta og annað stig.  Á 

öðru skeiðinu sem kallast hefðbundið siðgæðismat (conventional level) eru stig þrjú og 

fjögur. Á þriðja skeiðinu sem kallast sjálfstætt siðgæðismat (postconventional level) eru 

stig fimm og sex (Shaffer, 2009). 

 Á fyrsta stiginu einkennist siðferðilegt hugarfar barns af því að forðast refsingu. 

Sem dæmi myndi barnið ákveða að slá ekki annað barn til þess að komast hjá því að verða 

fyrir skömmum. Á öðru stiginu einkennist siðferðilegt hugarfar barns að þjóna eigin 

hagsmunum þó án þess að það bitni á öðrum. Á stigi þrjú einkennist siðferðislegt hugarfar 

barns af því að fara eftir almennum gildum samfélagsins hvað varðar réttlæti. Á stigi 

fjögur byggist siðferðilegt hugarfar barnsins á siðferðilegum gildum allra félagslegu 

kerfanna (trúar, samfélags og félagslega reglna). Á fimmta stigi byggir einstaklingurinn 

siðferðilegt hugarfar sitt á því að allar manneskjur á jörðinni skuli njóta réttlætis. Á sjötta 

stigi einkennist siðferðislegt hugarfar einstaklingsins af því að bera virðingu fyrir 

persónuleika og stolti allra einstaklinga (Thomas, 1997). 

    Kenning Kohlbergs hefur hlotið marga stuðningsmenn en hefur þó verið gagnrýnd. 

Gagnrýnendur hafa velt fyrir sér sambandið á milli siðferði í hugsun og siðferði í atferli 

það er hvort að fólk fylgi eftir siðferðilegum hugmyndum í hegðun sinni.Bent hefur verið á 

að ólíklegt sé að fólk fari nákvæmlega eftir siðferðilegum hugsunum sínum í hegðun en 

það getur hins vegar haft þær að leiðarljósi varðandi hegðun sína. Einnig hefur kenningin 

hlotið gagnrýni á að rannsóknirnar sem framkvæmdar voru af Kohlberg til stuðnings 

kenningunni voru flestar gerðar á drengjum (Ashford og LeCroy, 2009).  

 

3.3 Eisenberg  

Hugtakið góðvild (prosocial behaviour) er hegðun sem einstaklingur sýnir og er öðrum 

einstaklingi til góða og það hefur meðal annars verið notað í umfjöllun tengdri 

félagsfærni. Góðvild getur verið byggð á eigin hagsmunum, hagsmunum annarra eða á 

hagnýtingu. Dæmi um það að barn sýni góðvild í garð annars barns byggða á eigin 

hagsmunum er það ef barn 1 réttir barni 2 leikfang til þess að fá leikfangið sem barn 2 

leikur með fyrir. Dæmi um það að barn sýni góðvild byggða á hagsmunum annarra er það 

ef barn 1 gefur barni 2 bangsann sinn vegna þess að barn 2 grætur og barn 1 finnur til 

með barni 2 og vill gleðja það. Dæmi um það að barn sýni öðrum góðvild byggða á 

hagnýtingu er það ef barn ef barn 1 reynir að gleðja barn 2 þegar barn 2 er reitt og er 

líklegt til þess að skemma leikfang, barn 1 sýnir því barni 2 góðvild til þess að koma í veg 

fyrir það að barn 2 valdi skemmdum á leikfanginu (sem þarf ekki að vera leikfang í eigu 

barns 1 til þess að þetta eigi við) (Damon, Lerner og Eisenberg 2006). 

 Nancy Eisenberg er prófessor í sálfræði og hefur í rannsóknum sínum á börnum  

beint athyglinni að félagslegum samskiptum, siðferðis- og tilfinningaþroska, félags- og 

tilfinningafærni, samhyggð og kynjahlutverkum (Socialpsychology, e.d). Nancy Eisenberg 

hefur haldið því fram að sá rökstuðningur sýni hvar þau eru  stödd í félagsfærninni. 

Samkvæmt henni verður rökstuðningurinn sem barnið færir fyrir góðvild sinni þróaðri 

með hverju skiptinu sem barnið rökstyður góðvild sína (Randall og Carlo, 2007). 

            Samkvæmt Eisenberg eru fimm stig rökstuðnings fyrir góðvild. Fyrsta stigið er eigin 

hagsmunastefna (hedonistic orientation) börn á þessu stigi eru flest í leikskóla en sum á 

fyrstu stigum grunnskóla. Á þessu stigi rökstyðja þau góðvild sína út frá afleiðingum. Hvati 

barnsins til þess að sýna góðvild er sá að það leiðir af sér einhverja hagstæða afleiðingu 

fyrir barnið. Félagsleg hegðun barna í þessum flokki stjórnast eingöngu af því hvort það 

hagnist af henni eða ekki (Gonzales-DeHass og Willems, 2013). Öðru stiginu er stjórnað af 

þörfum. Sum börn á þessu stigi eru á leikskólaaldri en flest á fyrstu stigum grunnskóla. 

Þegar börn eru á þessu stigi taka þau þarfir annarra til greina þegar þau rökstyðja góðvild 

sína en þó með mjög einföldum hætt (Gonzales-DeHass og Willems, 2013). Á þriðja stigi 

rökstuðnings eru flest börn í grunnskóla en sum þeirra komin upp í gagnfræðiskóla. 

Rökstuðningur barnanna fyrir góðvild á þessu stigi er undir áhrifum frá skemum barnanna. 

Það er hvað ,,vont fólk“ myndi gera og hvað ,,gott fólk“ myndi gera í ákveðnum félagslegu 

aðstæðum, barnið vill frekar gera það sem „gott fólk“ myndi gera til þess að öðlast 

samþykki annarra (Gonzales-DeHass og Willems, 2013). Á fjórða stigi rökstuðnings eru 

sum börn á hærri stigum grunnskóla en mörg börn á þessu stigi eru í 

gagnfræðiskóla/framhaldsskóla. Rökstuðningur barna á þessu stigi fyrir góðvild sinni 

einkennist annars vegar af því að geta sett sig í spor annarra og hins vegar af því hvort 

hegðun þeirra leiði til jákvæðra tilfinninga þegar þau fylgja eigin gildum eftir með hegðun 

sinni (Gonzales-DeHass og Willems, 2013). Fimmta stigs rökstuðningur fyrir góðvild byggir 

á sterkum skoðunum viðkomandi, varðandi það að vera samkvæmur eigin gildum og trú 

og standa undir eigin væntingum í því samhengi (Gonzales-DeHass og Willems, 2013). 

   

3.4 Turiel  

Kenningin um félagslega vídd (social domain theory) var þróuð af Elliot Turiel sem er 

prófessor í sálfræði. Turiel hefur lagt mesta áheyrslu í rannsóknum sínum á félagsþroska í 

tengslum við siðferðisþroska auk þess sem hann hefur rannsakað þessa þætti þroska sem 

aðgreinda þætti (University of Berkeley, e.d.). Turiel vann mikið með kenningu Kohlbergs 

um siðferðisþroska og skoðaði tilgátu Kohlbergs sem sagði að barn færi alltaf í gegnum 

stigin í sömu röð (Rest, Turiel og Kohlberg, 2006).  

 Kenning Turiel tekur til siðferðislegrar víddar (moral domain), víddar félagslegra 

viðmiða (social convention domain) og persónuleika víddar (personal domain) barna. 

Samkvæmt Turiel kemur vídd félagslegra viðmiða barna frá samskiptum þeirra við 

fullorðna, jafnaldra og systkyni. Börn þroska með sér félagsfærni með því að setja saman 

reynslu af félagslegum samskiptum og reynslu af siðferðilegri hegðun. Vídd félagslegra 

viðmiða einblínir á reglur um það hvaða félagslega hegðun er viðeigandi innan 

samfélagsins sem barnið er meðlimur í. Reglur samfélagsins geta náð til þess hvernig 

konur eiga að klæða sig og hvernig karlar eiga að klæða sig, hvernig fólk á að heilsast og 

fleira í þeim dúr. Þessar reglur þjóna þeim tilgangi að samhæfa samskipti á milli fólks til að 

koma í veg fyrir árekstra. Þessi hegðun byggir ekki á neins konar innra mati eins og 

siðferðileg hegðun heldur á félagslega lærðri hegðun (Brown og Prinstein, 2011). 

 Vídd siðferðisvitundar er aðgreind frá vídd félagslegra viðmiða. Vídd félagslegra 

viðmiða byggir á reglum samfélagsins sem viðkomandi elst upp í en ekki á hans eigin 

reynslu og gildum. Innan vídd siðferðisvitundar er einblínt á velferð manneskjunnar, 

réttlæti, sanngirni og það að koma í veg fyrir það að skaða aðra. Það byggir á þeim 

siðferðilegu hugmyndum barnsins sem koma frá reynslu þess af samskiptum, sem dæmi 

má nefna barn sem verður vitni af því að annað barn er slegið eða meitt, þar sér barnið 

sem áhorfandi áhrif þess að slá eða meiða á þolandann og myndar með sér skoðanir á 

þess konar árásum. Vídd félagslegra viðmiða og siðferðisleg hegðun varðar bæði við 

samskipti milli fólks (Brown og Prinstein, 2011). 

  Persónuleikavídd byggir á þörfinni til þess að aðskilja sjálfið og aðra einstaklinga 

og er mikilvægt til þess að byggja sig upp sem einstakling. Innan þessarar víddar skilgreinir 

barnið almennar skoðanir á lífinu og skoðanir sínar á því hvað sé rétt og rangt (Brown og 

Prinstein, 2011). 

Samantekt 

Í kaflanum var fjallað um nokkrar kenningar sem eiga  það sameiginlegt að varpa ljósi á 

félagsfærni barna og ungmenna, hvort sem um er að ræða skapgerðarþátt eða þroska. 

Samkvæmt Fimmþátta kenningunni flokkast skapgerð í fimm þætti. Þau börn sem skora 

hátt í viðkunnanleika flokknum eru líklegri til þess að vera tillitsöm og samúðarfull auk 

þess sem þau eru líklegri en önnur börn til þess að eiga í jákvæðum samskiptum við aðra. 

Draga má þá ályktun að persónuleikaþættir séu mikilvægt umfjöllunarefni í umfjöllun um 

félagsfærni og vinsældir barna. Kenning Kohlbergs virðist hafa verið áhrifamikil og 

umdeild á meðal fræðimanna ef marka má kenningar þessa kafla. Selman vill meina að 

það skipti miklu máli fyrir börn að geta sett sig í spor annarra til að þroska siðferðisvitund 

sína. Samkvæmt honum eykst færni barna til þess að sjá aðstæður frá sjónarhorni annarra 

auk þess sem hún eykst til sjá hlutlaus sjónarhorn eftir því sem siðferðisvitund þeirra 

þroskast (Selman og Byrne, 1974). Eisenberg heldur því fram að rök barna fyrir góðvild 

sinni séu sá þáttur sem tekur breytingum í félagslegum þroska barna, samkvæmt henni 

verða rökin sem börn færa fyrir góðvild sinni í minna mæli byggð á eigin hagsmunum eftir 

því sem börn þroskast (Gonzales-DeHass og Willems, 2013). Samkvæmt Turiel er félagsleg 

hugsun og siðferðisleg hugsun ótengd. Turiel vill meina að félagsleg hugsun sé byggð á 

reglum um viðeigandi hegðun í félagslegum aðstæðum á meðan siðferðileg hugsun sé 

byggð á réttlæti (Brown og Prinstein, 2011).  

Allar þessar kenningar hafa fært fræðimönnum mikilvægar upplýsingar um félagslega 

hegðun barna. Þessar kenningar tengjast í raun allar félagsfærni sem er einn mikilvægasti 

þáttur í fari barna þegar umræðir vinsældir þeirra. Tenging þessarra kenninga við 

félagsfærni er sú að þær eiga það sameiginlegt að snúast allar um tengsl barna við aðra 

einstaklinga, það er færni þeirra til að sýna öðrum góðvild, setja sig í spor annarra og 

þroska með sér siðferðisvitund. Í næsta kafla verður fjallað um skapferli barna í tengslum 

við félagsfærni og vinsældir.    

4 Skapgerð, félagsfærni og vinsældir 

Talið er að margir þættir geti haft áhrif á stöðu barna í félagshópi en einn af þeim þáttum 

eru ákveðin skapgerðareinkenni. Engir tveir einstaklingar eru eins að upplagi en 

rannsóknir hafa sýnt að ákveðin persónueinkenni eru algengari hjá vinsælum börnum en 

önnur (Sterry, Reiter-Purtill, Garstein, Geirgardt og Vannatta, 2010). Í þessum kafla verður 

fjallað um félagsfærni og vinsældir barna í tengslum við skapgerð. 

  Jensen-Campell og félagar (2002) framkvæmdu rannsókn þar sem 

þátttakendurnir voru börn á grunnskólaaldri. Markmið rannsóknarinnar var að skoða 

samband milli þess að vera viðkunnanlegur og vera vinsæll eða almennt vel liðinn, þar 

sem sá þáttur skapgerðar hefur verið tengdur við það viðhalda jákvæðu sambandi við 

annan einstakling. Aðrir þættir skapgerðar voru einnig skoðaðir í tengslum við vinsældir 

en þó var minni áheyrsla lögð á þá í viðkomandi rannsókn. Samkvæmt niðurstöðum 

rannóknarinnar voru sterk tengsl á milli þess að vera meðtekinn í hóp félaga sinna og þess 

að vera viðkunnanlegur og úthverfur. Einnig komu fram tengsl á milli þess að vera 

viðkunnanlegur og vera sjaldan strítt af öðrum börnum. Börn sem eru óvinveitt eru líklegri 

til að verða fyrir stríðni annarra barna samkvæmt niðurstöðum rannsóknarinnar. Þessar 

niðurstöður benda til þess að viðkunnanleiki sé mikilvægur þáttur þess að vera meðtekin í 

hópi félaga (Jensen-Campell, 2002). 

 Önnur rannsókn gaf til kynna að úthverfa sýni sterkasta jákvæða sambandið við 

vinsældir barna. Einnig sýndi hún fram á að viðkunnanleiki og vinsældir sýni ekkert 

samband og áreiðanleiki og vinsældir sýni neikvætt samband.  En viðkunnanleiki sýndi 

hins vegar sterkt jákvætt samband við það að vera vel liðin af félögum sínum þrátt fyrir að 

ekki fundust tengsl þessa skapgerðareinkennis og vinsælda. Það kemur í raun ekki á óvart 

að úthverfa hafi sterkt samband við vinsældir þar sem einstaklingar sem falla undir þann 

flokk eru líklegir til að vera miðpunktur athyglinnar og til þess að koma vel fyrir þar sem 

þeir eru líklegir til að vera sjálfsöruggir (Rispoli, McGoey, Koziol og Schreiber, 2013)  

 Rudsill og félagar (2012) framkvæmdu rannsókn með það markmiði að skoða 

forspá skapferlis barna á leikskólaaldri fyrir samskipti þeirra við jafnaldra sína í þriðja bekk 

í Bandaríkjunum. Tekið var tilliti til gæða samskipta barnanna við leikskólakennara og svo 

við kennara þeirra upp að þriðja bekk. Niðurstöðurnar gáfu til kynna að samband var á 

milli ágreinings barns við leikskólakennara/kennara, skapferli barns og samskipta barns 

við jafnaldra sína seinna meir.  Niðurstöðurnar gefa til kynna að samband sé á milli 

skapgerðar barns og hvernig þeim vegnar í samskiptum við önnur börn (Rudsill, Niehaus, 

Buhs og Whitec, 2012). 

 Flestir geta eflaust verið sammála um það að finnast einstaklingar sem alltaf eru í 

vondu skapi eru lítið aðlaðandi félagsskapur. Niðurstöður rannsóknar sýndu að þau börn 

sem voru almennt vel liðin í hópi félaga sinna voru þau börn sem sýndu mest glaðlyndi og 

almennan áhuga. Þau börn sem hins vegar sýndu mikla reiði voru líklegri en önnur börn til 

að vera illa liðin af félögum sínum. Tengsl milli tilfinningasemi og félagslegrar stöðu voru 

mjög svipuð hjá stelpum og strákum. Það að börn fundu mikið fyrir og sýndu mikla reiði 

og  ýtti undir það að öðrum börnum líkaði verr við þau, forðuðust þau auk þess sem þessi 

einkenni skyggðu á þætti í fari barnanna sem almennt eru litnir jákvæðum augum í 

samskiptum (Rudsill o.fl., 2012).  

 Komið hefur í ljós að ákveðin innhverf einkenni í fari barna geti leitt til velgengni í 

samskiptum. Börn sem eru bæld og sýna litla hvatvísi geta sýnt góða félagsfærni og 

gengur vel að leika við önnur börn. Af þeim niðurstöðum má því ráða að börnum sem ná 

að halda aftur hvatvísi og óviðeigandi hegðun í leik við önnur börn takist vel til í 

félagslegum samskiptum. (Corapci, 2008).  

 Samkvæmt ofangreindum rannsóknum er skapgerðareinkennið viðkunnanleiki 

líklegur áhrifaþáttur þess að börn séu vel liðin á meðal félaga sinna. Hins vegar virðist 

viðkunnanleiki sem skapgerðareinkenni ekki tengjast vinsældum barna innan hópsins. 

Úthverfa virðist hafa sterkasta sambandið við vinsældir barna innan hópsins. Ákveðin 

skapgerðareinkenni eins og feimni virðist tengjast færni barna að lesa í hug annarra en sá 

eiginleiki að geta áætlað hvað aðrir eru að hugsa getur komið sér vel í samskiptum við 

önnur börn. Einnig má álykta af ofangreindum kafla að börn sem sýni glaðlyndi séu líklegri 

til þess að vera eftirsóknarverðari félagskapur en félagskapur þeirra barna sem sýna reiði. 

5 Fjölskyldan, vinsældir og félagsfærni 

Það að börn standi vel að vígi vitsmunalega og félagslega veltur að stórum hluta á því 

hversu mikinn þátt foreldrar taka í lífi barna sinna. Fjölskyldan er líklegast sá félagslegi 

hópur sem hefur mest áhrif á einstaklinga út lífið og þess vegna er mikilvægt að skoða 

hana sem áhrifaþátt á félagsfærni og vinsældir barna (Papanikolaou, Chatzikosma og 

Kleio, 2011). Foreldrar og eldri systkini þurfa bæði að vera góð fyrirmynd og það er 

hlutverk foreldra að byggja upp öruggt umhverfi fyrir börn sín svo að þau eigi góða 

möguleika á því að vera og verða andlega heilbrigðir einstaklingar (Parke og Buriel, 2008). 

 Það er mikilvægt að foreldrar taki þátt í lífi barna sinna og fylgist vel með því sem 

gengur á í lífi þeirra. Þegar börnin eru ung eru foreldrar líklegri til að vera í nálægð við 

barnið og hafa auga með því en þegar barnið verður eldra fara þeir að fylgjast með úr 

meiri fjarlægð. Í þessu samhengi er það að fylgjast með úr fjarlægð það sama og að hafa 

yfirsýn yfir hluti eins og hverjir eru vinir barnanna, þátttöku barnanna í tómstundum og 

áhugamálum. Andfélagsleg börn eiga oft foreldra sem hafa litla yfirsýn yfir hvað börnin 

þeirra eru að gera og í hvers konar félagsskap þau eru (Parke og Buriel, 2008). Í þessum 

kafla verða tengsl foreldra við vinsældir og félagsfærni barna sinna skoðuð. Nánar tiltekið 

verða tengsl milli vinsælda og félagsfærni skoðuð með hliðsjón af; geðtengslum , 

uppeldisaðferðum foreldra, samskiptum milli barna og foreldra auk þess sem samband 

barna við systkini verður skoðað í þessu samhengi.  

5.1 Geðtengsl, félagsfærni og vinsældir 

Undir eðlilegum kringumstæðum verja börn stærstum hluta æsku sinnar með foreldrum 

og eiga sín fyrstu samskipti við þá. Þess vegna hlýtur það samband sem myndast á milli 

foreldra og barns að eiga stóran hlut í því hvernig félagsvera barnið kemur til með að 

verða. 

Geðtengslakenningin  

Kenningar hafa verið settar fram um tengsl barna við foreldra sína en sú kenning sem 

hlotið hefur hvað mesta athygli er líklega geðtengslakenningin (attachment theory) sem 

John Bowlby setti fram. Samkvæmt geðtengslakenningunni skiptir tengslamyndun á milli 

foreldra og barna þeirra  sköpum fyrir andlegt heilbrigði og þroska barnanna.Tengslin 

byrja að þróast allt frá fæðingu. Mikilvægt er fyrir börn að eiga gott samband við 

umönnunaraðila til þess að þróa persónuleika sinn og vera andlega heilbrigður 

einstaklingur. Ef eitthvað kemur í veg fyrir þessi tengsl mun barnið þjást af ástandi sem 

Bowlby kallaði „ móður sviptingu“ (maternal depriviation) sem getur leitt af sér margs 

konar andleg heilsufarsleg vandamál (Bowlby, 1952). 

 Geðtengslakenningin gerir ráð fyrir því að myndun öruggra geðtengsla (secure 

attachment) barns við umönnunaraðila leiði til þess að barnið líti á hann sem einstakling 

sem hægt er að treysta á komi eitthvað upp á. Samkvæmt geðtengslakenningunni eru 

geðtengslin sem barnið myndar við umönnunaraðila mikilvægur áhrifaþáttur skilnings 

barnsins á samböndum almennt auk þess sem þau eru mikilvægur áhrifaþáttur skilnings 

barna á eigin hlutverki í samböndum. Geðtengslakenningin gerir ráð fyrir því að barnið 

læri það í gegnum geðtengsl hvernig framkomu það eigi skilið að hálfu annarra auk þess 

sem það lærir hvernig setja eigi mörk í samskiptum við aðra (Rubin o.fl., 2008). Sú 

jákvæða reynsla sem barn öðlast í samskiptum við umönunnaraðila sem það hefur 

myndar örugg geðtengsl við ýtir undir félagsfærni barnsins og hvetur það til samskipta 

barnsins við önnur börn (Parke og Buriel, 2008). 

 

Framandi aðstæður 

Mary Ainsworth vann á grunni kenningar Bowlbys og þróaði aðferð til að meta gæði 

geðtengsla ungra barna og umönnunaraðila þeirra. Hún var þeirrar skoðunar að ungabörn 

hefðu í eðli sínu sterka þörf fyrir nærveru móður sinnar en með aldrinum hefðu þau mikla 

þörf fyrir að skoða umhverfi sitt og það gætu þau gert með eðlilegum hætti ef þau hefðu 

komið upp öruggum geðtengslum við móður sína. Ainsworth og félagar framkvæmdu  

rannsókn sem var nefnd „Framandi aðstæður“ en hún fól í sér átta skref. Fyrsta skrefið er 

að barnið fór inn í herbergi á rannsóknarstofu með móður sinni. Annað skrefið er að 

barnið er inni í herberginu ásamt móður sinni og fær tækifæri til að skoða sig um í 

nærveru móður. Þriðja skrefið er að ókunnugur einstaklingur kemur inn í herbergið, hefur 

samtal við móðurina, sýnir barninu leikfang og móðirin yfirgefur síðan herbergið. Fjórða 

skrefið er að barnið skilið eftir eitt í stutta stund með þeim ókunnuga. Fimmta skrefið er 

að móðir kemur aftur og huggar barnið sitt og fer aftur. Sjötta skrefið er að barnið er skilið 

eftir aleitt. Sjöunda skrefið er að sá ókunnugi kemur tilbaka og veitir barninu huggun ef 

þörf er á. Áttunda skrefið er að móðir kemur tilbaka, heilsar barninu, tekur það upp og sá 

ókunnugi fer (Ainsworth og Bell, 1970). 

Viðbrögð barnanna flokkaði Ainsworth í þrjá flokka geðtengsla sem eru eftirfarandi:  

Örugg tengsl er tegund geðtengsla þar sem barnið skoðar umhverfið sitt í viðveru móður 

en sýnir samt sem áður neikvæð viðbrögð þegar móðirin fer. Barnið tekur vel á móti 

móður sinni við endurkomu hennar og getur jafnvel gert það með líkamlegri snertingu. 

Barnið getur verið tilbúið til þess að eiga einhvers konar samskipti við einstakling sem er 

því ókunnugur í viðveru móður.  

Kvíðin tengsl er tegund geðtengsla þar sem barnið sýnir mjög sterk neikvæð viðbrögð við 

aðskilnað móður og skoðar umhverfið aðeins í nálægð við hana en forðast samskipti við 

hana eftir endurfundina.  

Forðun er tegund geðtengsla þar sem barnið mótmælir lítið við aðskilnað móður og er 

líklegt til að hunsa og jafnvel forðast hana.  

Óskipulögð tengsl (disorganized/disoriented). Mary Main og félagar báru svo kennsl á 

fjórðu tegund geðtengsla eða óskipulögð (disorganized/disoriented) tengsl þar sem barnið 

frýs eða flakkar á milli þess að ætla að fara til móður og forðast hana en þessi börn eru 

talin vera með óöruggustu tengslin (Shaffer, 2000).  

 Samkvæmt Ainsworth hefur umönunnin sem móðir veitir barninu sínu mikil áhrif á 

hvers konar geðtengsl myndast á milli móður og barns. Ainsworth hélt því fram að börnin 

sem sýndu örugg geðtengsl ættu móður sem væri næm og virk í samskiptum við börnin og 

í hlutverki sínu sem umönnunaraðili. Ainsworth hélt því einnig fram að börnin sem áttu 

óörugg geðtengsl við móður fengu síður eins næmar og virkar svaranir frá henni en börnin 

sem áttu örugg geðtengsl. Ainsworth nefndi nokkrar ástæður þess að sumar mæður 

sýndu ekki eins næma og virka svörun gagnvart börnunum sínum og aðrar mæður, þessar 

ástæður voru meðal annars þær að móðirin glími við einhvers konar vandamál eins og 

þunglyndi, skort á ást, finnast hún vanrækt, hafa orðið fyrir misnotkun og að hafa ekki 

viljað eignast barn (Ladd, 2005). 

Samband geðtengsla við vinsældir og félagsfærni  

Geðtengsl milli mæðra eða umönnunaraðila og barna hafa verið talin áhrifavaldur við 

mótun persónuleika barna. Sambandið milli geðtengsla barna og umönnunaraðila við 

félagsfærni barnanna hefur einnig verið skoðað. Komið hefur í ljós að samband er á milli 

þess að leikskólabörn hafi myndað örugg geðtengsl við umönnunaraðila og þess að þau 

eigi vin, séu samþykkt í hópi jafnaldra, eigi stærra tengslanet jafnaldra en önnur börn og 

hafi jákvæð áhrif á jafnaldra sína. Börn sem hafa óörugg geðtengsl hafa sýnt að þau eru 

líklegri til að vera félagslega bæld og oftar pirruð við tveggja ára aldur en jafnaldrar þeirra 

með örugg geðtengsl (Ladd, 2005). Í þessum kafla verður fjallað um tengsl mismunandi 

geðtengsla við vinsældir og félagsfærni. 

 Komið hefur í ljós að tengsl eru á milli þess að barn hafi myndað örugg geðtengsl 

við umönnunaraðila sína og þess að börnin hafi eignað sér góða stöðu innan 

félagahópsins. Tengslin á milli vináttu barna og öruggra geðtengsla þeirra við 

umönnunaraðila eru hins vegar enn sterkari en tengslin milli vinsældar þeirra og öruggra 

geðtengsla (Ladd, 2005). Þeir einstaklingar sem mynda örugg geðtengsl við 

umönnunaraðila öðlast jákvæðara viðhorf gagnvart öðrum einstaklingum og  gagnvart 

daglegu lífi heldur en þeir sem ekki mynda örugg geðtengsl ef marka má niðurstöður 

rannsókna (Moreira o.fl., 1998). Af þessu má ætla að hafi börn myndað örugg geðtengsl 

við umönnunaraðila hafi þau frekar öðlast einhvers konar færni til náinna sambanda við 

önnur börn heldur en endilega vinsældir innan hópsins (Parke og Buriel, 2008). 

 Þau börn sem hafa myndað óörugg geðtengsl við umönnunaraðila eru líklegari til 

þess að eiga í félagslegum erfiðleikum en önnur börn á sama aldri (Moreira o.fl.,1998). 

Börn sem hafa myndað óskipulögð geðtengsl eða forðunargeðtengsl við umönnunaraðila 

eru einnig líklegri til að verða fórnarlömb stríðni eða annars áreitis af hálfu jafnaldra en 

önnur börn (Ladd, 2005). Þau börn sem mynduðu forðunargeðtengsl voru líklegri en 

önnur til að forðast nánd við aðrar manneskjur og upplifa neikvæðar tilfinningar (Moreira 

o.fl.,1998). Börn með örugg geðtengsl við umönnunaraðila eru líklegri í seinni hluta 

bernskunnar til þess að þróa þéttan vinskap með öðrum börnum en börn með óörugg 

geðtengsl samkvæmt niðurstöðum rannsókna. Rannsakendur hafa fundið út að örugg 

geðtengsl barna við umönunnaraðila geti spáð fyrir um félagsfærni, vináttutengsl og 

vinsældir þeirra (Ladd, 2005). Örugg geðtengsl feðra við börnin hafa sýnt að þau eru ekki 

síður mikilvæg varðandi samband barnanna við jafnaldra sína (Parke og Buriel, 2008).  

 Samkvæmt niðurstöðum ofangreindra rannsókna má ætla að geðtengsl séu 

mikilvægur þáttur í félagsfærni barna og geti þar af leiðandi haft afleiðingar fyrir vinsældir 

þeirra á meðal félaga sinna. Samband virðist vera á milli þess að  börn myndi örugg 

geðtengsl við umönunnaraðila og þess að þau njóti vinsælda og hafi góða félagsfærni. 

Hins vegar virðist vera neikvætt samband á milli þess að hafa mynda óörugg geðtengsl við 

foreldra og þess að vera félagsfær og vinsæll. Í næsta kafla verður fjallað um tengsl 

uppeldisaðferða foreldra ogsamskipta milli foreldra og barna þeirra við vinsældir og 

félagsfærni. 

5.2 Uppeldisaðferðir og samskipti foreldra og barna í tengslum við vinsældir og 
félagsfærni  

Foreldrar eru oftar en ekki stór þáttur af lífi barna sinna það er þeirra hlutverk að ala upp 

einstaklinga sem geta tekið virkan þátt í samfélaginu og verið hamingjusamir, en þar getur 

færni til jákvæðra samskipta spilað stórt hlutverk (Parke og Buriel, 2008). 

 Félagsfærni er sem fyrr segir mikilvægur þáttur vinsælda en komið hefur í ljós að 

foreldrar barna með góða félagsfærni eru þeirrar skoðunar að þeir gegni mikilvægu 

hlutverki í félagsmótun barna sinna. Slíkir foreldrar álíta það sína ábyrgð að kenna 

börnum sínum hvað eru viðeigandi í samskipti og hvað ekki, auk þess að veita börnunum 

sínum tækifæri til að eiga samskipti við jafnaldra sína. Einnig virðast þessir foreldrar eigna 

aðstæðum slæma hegðun barna sinna og líta á hana sem tímabundna. Aftur móti hefur 

komið í ljós að foreldrar barna sem sýna litla félagsfærni eru líklegri en aðrir foreldrar til 

þess að vera þeirrar skoðunar að félagsfærni sé meðfædd og því lítið sem þeir geti gert til 

að ýta undir góða félagsfærni hjá börnum sínum (Parke og Buriel, 2008).   

Það hefur verið vinsælt að skoða áhrif uppeldisaðferða foreldra á börn og 

hæfileika þeirra til samskipta. Uppeldisaðferðir foreldra skiptast í tvo yfirflokka samkvæmt 

Baumrind, Maccoby og Martin en það eru svörun (responsiveness) sem vísar til þess að 

hvaða marki foreldrar sýna börnum sínum hlýju, svari þörfum þeirra og taki þeim eins og 

þau eru. Seinni þátturinn eru væntingar (demandingness) sem vísar til þeirra væntinga 

sem foreldrar hafa til barna sinna, hvernig þeir fylgjast með börnunum og þess valds sem 

foreldrar hafa yfir barni sínu (Aunola, Stattin og Nurmi, 2000).     

 Baumrind notaðist við formgerðarnálgun  þegar hún skoðaði uppeldisaðferðir 

foreldra og skipti þeim í þrjá flokka sem eru eftirfarandi: skipandi foreldrar 

(authoritarian),eftirlátir foreldrar (permissive/indulgent) og leiðandi foreldrar 

(authoritative). Martin og Maccoby (1987) framlengdu kenningu Baumrind með því að 

bæta við fjórða flokki uppeldisaðferða sem kallast afskiptalausir foreldrar (rejected-

neglected). 

Skipandi uppeldishættir 

Það sem helst einkennir skipandi uppeldishætti er lítil hlýja í samskiptum foreldra við 

barnið, krafa um hlýðni án umræðu eða rökræðna og refsingar (Parke og Buriel, 2008). 

Börn þessara foreldra eru líklegri en önnur börn til að finnast þau lítils virði og að finnast 

þau hafa litla stjórn á aðstæðum (Aunola o.fl., 2000). Talið er að börn skipandi foreldra 

séu líklegri en önnur börn til að treysta um of á fullorðna þar sem þau hafa lítið verið 

hvött til þess að hugsa sjálfstætt og hljóta fá tækifæri til þess að skoða umhverfi sitt. 

Skortur á sjálfstæði kemur einnig til vegna þess að þau hafa ekki verið hvött til þess að 

leysa úr vandamálum sínum auk þess sem þau eru líklegri en önnur börn til þess að sýna 

undirgefni (Aunola o.fl., 2000). Börn skipandi foreldra hafa í rannsóknum komið út sem  

líklegri til að verða fyrir einelti (Aslan, 2011). Aðrar niðurstöður hafa hins vegar leitt í ljós 

að börn foreldra sem beita skipandi uppeldisaðferðum séu líklegri til að vera viðriðin 

einhvers konar eineltishegðun hvort sem það sé í hlutverki þolanda, geranda eða hvoru 

tveggja (Papanikolaou o.fl. 2011). Einnig hefur komið í ljós að börn skipandi foreldra hafa 

minni félagsfærni en önnur börn (Pellerin, 2005). 

Eftirlátir uppeldishættis 

Eftirlátir foreldrar setja  fáar reglur, skipta sér lítið að börnunum svo börnin þeirra ráða sér 

að mestu leiti sjálf. Foreldrarnir gera frekar litlar kröfur til barnanna sinna, örva þau lítið 

en sýna þeim samt sem áður hlýju (Parke og Buriel, 2008). Börn foreldra sem aðhyllast 

eftirlátssama uppeldishætti eru líklegri en önnur börn til að vera með lágt sjálfstraust, litla 

félagsfærni  auk þess þar sem þau eru oft álitin sjálfselsk, ósjálfstæð, skorti tillitssemi við, 

dekruð og síður félagslynd en önnur börn (Hesaria og Hejazi, 2011). Hins vegar virðist vera 

einhver skörun í niðurstöðum rannsókna á þessum uppeldisháttum þar sem aðrar 

niðurstöður hafa leitt í ljós að börn eftirlátra foreldra sýni góða félagsfærni (Pellerin, 

2005). 

Leiðandi uppeldishættir 

Leiðandi foreldrar gera ákveðnar væntingar til barna sinna hvað varðar hegðun þeirra og 

að taka ábyrgð. Þessi hópur foreldra er virkur í því að svara þörfum barna sinna sem þýðir 

að þau setja börnum sínum skýr mörk án þess að halda aftur af þeim. Þau sýna börnum 

áhuga og taka virkan þátt í lífi þeirra en einnig stuðla þau að umhverfi þar sem þau geta 

átt í góðum samskiptum við börnin (Aunola o.fl. 2000). Þau börn sem alast upp í umsjá 

leiðandi foreldra eru líklegri en önnur börn til að hafa gott sjálfstraust, sjálfstæði, 

sjálfsstjórn og njóta vinsælda á meðal félaga sinna (Hesaria og Hejazi, 2011). Einnig eru 

börn þessara foreldra líklegri til að sýna góðvild og eiga jákvæð samskipti við félaga en 

önnur börn (Ross og Howe, 2009). Börn leiðandi foreldra eru líklegri en önnur börn til 

þess að hafa meiri félagsfærni, líða betur andlega og hegða sér betur en önnur börn 

(Pellerin, 2005). 

Afskiptalausir uppeldishættir  

Martin og Maccoby (1987) framlengdu kenningu Baumrind sem fyrr segir og bættu við 

hópi foreldra sem kallast afskiptalausir foreldrar. Afskiptalausir foreldrar notast við 

uppeldisaðferð sem einkennist af afskiptaleysi og lítilli þátttöku þeirra í lífi barna sinna. 

Foreldrar sem aðhyllast afskiptalausar uppeldisaðferðir eru oft foreldrar sem láta sjálfa sig 

í fyrsta sæti. Það eru tengsl á milli þess að foreldra séu afskiptalausir og að börnin þeirra 

séu með lágt sjálfsálits, árásargjörn, skapstór, auk þess sem þeim vegnar verr í 

félagslegum samskiptum við jafnaldra sína en öðrum börnum (Parke og Buriel, 2008). 

 Samkvæmt niðurstöðum rannsókna á uppeldisháttum foreldra  má ætla að 

uppeldi skipti miklu máli hvað varðar félagsfærni og vinsældir barna. Leiðandi 

uppeldishættir virðast hafa jákvæðustu áhrifin fyrir þessa þætti.  

5.2.1 Samskipti foreldra og barna og vinsældir barna  

Margir halda því fram að börn læri á tilfinningar í gegnum fjölskyldu sína og þá einna helst 

í samskiptum við foreldranna en þá er átt við bæði hvernig það á að sýna þær og hvernig á 

að lesa í þær. Þessa færni kemur sér svo vel þegar barnið fer í aðrar félagslegar aðstæður 

fyrir utan heimilið (Parke og Buriel, 2008). Í samskiptum barna við önnur börn er 

mikilvægt að þau séu fær um að tjá eigin tilfinningar og lesa tilfinningar annarra barna í 

leik. Þessa færni læra þau að miklu leyti þegar þau leika við foreldra sína sem felur meðal 

annars í sér að læra að sýna tilfinningar sínar til að hafa ákveðna stjórn á aðstæðunum á 

meðan að á leik stendur og fylgjast með tilfinningum leikfélagans á meðan á leiknum 

stendur til þess að vita hvort leikurinn megi halda áfram eins og hann er eða hvort það 

þurfi til dæmis að dempa hann (Parke og Buriel, 2008). Samkvæmt niðurstöðum 

rannsókna er jákvætt samband á milli þess að hafa góða félagsfærni og geta sýnt 

tilfinningar sínar með árangursríkum hætti þannig að þær komist til skila (Hesaria og 

Hejazi, 2011).  

 Í rannsóknum á samskiptum milli foreldra og barna þar sem könnuð voru tengsl 

samskipta foreldra og barna við félagsfærni barnanna hafa rannsóknarniðurstöður sýnt að 

foreldrar sem eiga hlý samskipti við börnin sín og taka þátt í lífi barna sinna alið af sér 

börn með sterka félagsfærni. Einnig kemur fram að samskipti sem eru á 

jafnréttisgrundvelli milli barns og móður hafi jákvæð áhrif á almennt gengi barns í skóla. 

Foreldrar sem eru aftur á móti stjórnsamir og lítið gefandi í samskiptum við börnin sín 

eiga þá meiri möguleika að ala af sér barn sem á í erfiðleikum með samskipti við jafnaldra 

í leikskóla (Parke og Buriel, 2008). 

 Rannsóknir hafa sýnt fram á jákvætt samband milli þess að foreldrar eigi náið 

samband við börn sín á unglingsaldri og þess að þau hafi góða félagsfærni og eigi í nánu 

sambandi við jafnaldra (Hesaria og Hejazi, 2011). Það að börn eigi í jákvæðum 

samskiptum við foreldra sína getur haft jákvæð áhrif á vitsmunalegan þroska, 

tilfinningalega þroska og félagslegan þroska þeirra. En það leiðir einnig til þess að þau eru 

líklegri en önnur börn til þess að hafa jákvætt viðhorf gagnvart lífi sínu (Gülaçtı, 2010). 

Aftur á móti eru börn sem alin eru upp við erfiðar fjölskylduaðstæður líklegri en önnur 

börn til að glíma við erfiðleika eins og að vera óhamingjusöm, sýna andfélagsleg einkenni 

og skorta sjálfstraust (Hesaria og Hejazi, 2011). 

 Þegar börn eru á leikskólaaldri og á fyrstu stigum grunnskóla hafa foreldrar bein 

áhrif á sambönd barna við jafnaldra sýna með ráðgjöf eða leiðsögn. Þegar barnið er komið 

á síðari stig grunnskóla og upp í gagnfræðiskóla fer foreldri að hafa óbeinni áhrif en áður 

en það felur í sér t.d. að veita börnunum sínum leiðsögn í skjóli heimilisins varðandi það  

hvernig þau eiga að taka á ágreiningi við félaga sína og annað slíkt (Papanikolaou o.fl. 

2011). Komið hefur í ljós í rannsóknum að það er jákvætt samband milli gæða 

ráðgjafarinnar sem foreldrar veita börnum sínum varðandi félagslíf þeirra og góðrar 

félagsfærni hjá börnunum bæði í leikskóla og á fyrstu stigum grunnskóla (Parke og Buriel, 

2008). Margt bendir til þess að þátttaka beggja foreldra sé mikilvæg fyrir börn á mörgum 

sviðum. Samkvæmt niðurstöðum rannsókna eru nemendur sem alast upp við 

heimilisaðstæður þar sem faðirinn tekur minni þátt í lífi barnsins síns en móðirin eru 

líklegri til að verða fyrir einelti en önnur börn. Ef marka má þessar niðurstöður gegnir faðir 

mikilvægu hlutverki í mótun félagsfærni barnsins síns ekki síður en móðirin (Papanikolaou 

o.fl. 2011). 

Systkini og félagsfærni 

Félagsfærni er samspil margra þátta en margir fræðimenn eru þeirrar skoðunar að systkini 

gegni mikilvægu hlutverki í þessari færni (Fussell, Macias og Saylor, 2005). Félagsleg 

samskipti milli systkina er mikilvægur grundvöllur félagsfærni barna. Í gegnum þessi 

samskipti byrja börn að skapa sér ákveðið samskiptamunstur og færni í félagslegum 

samskiptum sem getur nýst þeim í samskiptum við önnur börn. Samskipti systkina á milli 

gefur börnum tækifæri til þess að æfa félagslega kunnáttu sína og þróa samskiptastíl sinn 

enn fremur. Eldra systkinið gegnir lykilhlutverki í samskiptum á milli sín og yngra systkinis 

þar sem hið eldra getur leiðbeint yngra systkininu í félagslegum samskiptum. Eldra 

systkinið er fyrirmynd þess yngra um hvaða hegðun er viðeigandi og hvaða hegðun ekki, 

auk þess sem hið eldra getur ákveðið að kynna yngra systkynið fyrir öðrum börnum eða 

halda því frá öðrum (Parke og Buriel 2008). Komið hefur fram í að börn sem eiga systkini 

hafa meiri félagsfærni en einbirni (Downey og Condron og Yucel, 2004). Samkvæmt 

niðurstöðum annarrar rannsóknar sem gerð var á sambandi milli jákvæðra samskipta 

barna við leikfélaga sína og þess að eignast lítið systkini, kom í ljós að börn sem höfðu 

góða færni í því því að leysa ágreining og áttu í jákvæðum samskiptum við besta vin sinn 

sýndu jákvæðara viðmót gagnvart nýja systkininu sínu (Parke og Buriel, 2008). 

 Ef marka má niðurstöður ofangreindra rannsókna geta systkini hjálpað hvort öðru 

að efla félagsfærni hvors annars, en það er spurning um það hvort að eldri systkini ýti 

meira undir félagsfærni hjá yngra systkini eða hvort yngra systkini ýti meira undir 

félagsfærni eldra systkinin.   

 

5.2.2 Aðrir áhrifaþættir á vinsældir og félagsfærni 

Sum börn verða vinsæl einungis vegna þess að það er þeirra markmið að verða vinsæl og 

þar með vinna þau markvisst að því að ná fram markmiði sínu. Þetta kom meðal annars 

fram í rannsókn á áhrifum markmiða um að ná vinsældum á þrjár svokallaðar vinsælda-

hegðanir (popularity-related behaviours). Þau börn sem höfðu meiri metnað til þess ná 

vinsældum beittu frekar óbeinni árásargirni en önnur börn. Óbein árásargirni felst í því að 

spilla sambandi þolandans við einhvern annan, oft við vini hans. Einnig fannst samband á 

milli tímapunkta í rannsókninni þar sem meiri óbein árásargirni að haustönn spáði fyrir 

um meiri vinsældir vorið eftir hjá þeim sem beittu henni (Dawes og Xie, 2013). 

 Unglingar geta öðlast góða stöðu innan innan félagahópsins með því að nota 

jákvæða félagslega hegðun og með því að hafa aðlaðandi útlit þrátt fyrir að þeir sýni 

talsvert af árásargjarnri hegðun (Sweeting o.fl., 2011). Þeir unglingar sem telja sig vera 

vinsæla, valdamikla, meðtekna í hópinn, aðlaðandi og virta koma oft frá heimilum þar sem 

efnishyggja er meiri. Þessir unglingar eru líklegri til þess að fá úthlutað meiri 

vasapeningum en aðrir, tilheyra stærstu vinahópunum, verða síður fyrir stríðni annarra 

nemenda og að vera aðlaðandi (Cillessen og Rose, 2005). Aðlaðandi útlit hefur lengi verið 

talið hafa góð áhrif á vinsældir barna en gott útlit er ekki jafn mikilvægur áhrifaþáttur í 

vinsældum hjá stúlkum og drengjum. Gott útlit er mikilvægari þáttur í vinsældum stelpna 

á meðan færni í íþróttum virðist vera áhrifamesti þátturinn í vinsældum stráka (Sweeting 

o.fl. 2011). 

 Samskiptamiðlar geta styrkt sambönd barna við jafnaldra sína, með því að 

auðvelda börnum aðgang að samskiptum við félaga sína. Ein meginástæða þess að börn 

vilja eignast farsíma að þeim finnst flott að eiga hann og vegna þess að þau hafa trú á því 

að það geti styrkt félagslega stöðu þeirra (Lundby, 2012). 

 Margt hefur áhrif á vinsældir auk fjölskyldu og skapgerðar. Samband er á milli þess 

að hafa markmið um að öðlast vinsældir og í öðlast vinsældir í raun auk þess sem tengsl 

eru á milli þess að vera aðlaðandi og vera vinsæll. Einnig virðist það að eiga farsíma hafa 

eða hafa aðgang að einhvers konar félags samskiptamiðlum tengjast vinsældum að 

einhverju leyti. 

6 Utan hópsins 

Í ofangreindum köflum hefur athyglinni verið beint að vinsældum og félagsfærni barna í 

tengslum við fyrirbæri eins og skapferli, foreldra, systkini auk annarra þátta en sú 

umfjöllun hefur haft þann tilgang að varpa ljósi á það hvernig þessir aðilar og þættir hafa 

áhrif á vinsældir og félagsfærni. Eftir alla þess umfjöllun um vinsældir, félagsfærni og 

helstu áhrifaþætti þeirra er bæði áhugavert og mikilvægt að skoða andstæðu vinsælda 

innan hópsins sem gæti talist það að vera utan hópsins. Börn geta verið utan hópsins auk 

þess sem þau geta verið bæði utan hópsins og þolendur eineltis. Tilgangur þessa kafla er 

því að skoða hvað það er að vera utan hópsins og renna stoðum undir þá ályktun að 

mikilvægt sé að vera meðtekin í hóp.  

 Sum börn virðast ekki fær um að afla sér vinsælda eða góðrar stöðu innan hópsins 

og verða þar af leiðandi útundan en að baki þess geta verið margvíslegar ástæður. Sum 

börn verða óvinsæl á meðal félaga að sökum árásargirni, önnur börn halda sig sjálf utan 

hópsins og enn önnur börn eru sett út fyrir hóp og lögð í einelti (Rubin, Bowker og 

Kennedy, 2009). Komið hefur í ljós að um 10-16 % barna verða einhvern tímann fyrir 

höfnun að hálfu félaga sinna (McKnown, Gumbiner og Johnson, 2011). 

 Í neðangreindum kafla verður farið í það að skoða það hvað hugtakið hópur felur í 

sér og hvers vegna börn hleypa sumun börnum inn í hópinn og öðrum ekki.  Einelti verður 

skoðað þar sem fjallað verður um hvers vegna börn eru lögð í einelti auk þess sem 

gerendur verða teknir til umfjöllunar til þess að skoða hvað einkennir þá. Gerendur-

þolendur er hópur barna sem bæði leggja í einelti og er lagður í einelti, hann verður einnig 

tekin til umfjöllunar. Einkenni barna sem er hafnað af félögum verða einnig skoðuð. Börn 

sem sjálfviljug halda sér utan hópsins verða tekin til umfjöllunar auk ástæða á bak við það. 

Og að lokum verður farið í helstu afleiðingar þess þegar börn verða utan hópsins. 

6.1 Hópar 

Börn  eru gjörn á að aðgreina hópmeðlimi innan eigin hóps frá börnum utan hópsins. 

Gjarnan eru börn annarra hópa dæmd sem ekki eins „góð“ og börn innan hópsins. Með 

aldrinum fara þau einnig að aðgreina sig frá öðrum meðlimum innan hópsins auk þess 



38 

sem þau gera mismun á milli hópmeðlima. Það er kallað svarta sauðs áhrifin (the black 

sheep effect) þegar börn innan hópsins sem eru umdeild byrja að vera fordæmd sem of lík 

utanhópa börnum (Asher og McDonald, 2011). Fræðimenn hafa haldið því fram að börn 

hafi þörf fyrir að vera meðtekin af öðrum og tilheyra hóp. Samkvæmt þeim felur það að 

tilheyra hópi í sér þá upplifun að hópmeðlimir deila ákveðnum sameiginlegum einkennum 

og eigna hluta sjálfsálits því að tilheyra viðkomandi hópi (Nesdale o.fl., 2010). Hópurinn 

sem heild getur því haft áhrif á meðlimi hans bæði varðandi tengsl milli meðlima hópsins 

og við meðlimi utan hópsins. Rannsóknir hafa sýnt að börn eru jákvæðari gagnvart þeim 

sem ekki tilheyra hópnum ef gildi hópsins hvetja til að aðrir séu meðteknir heldur en 

þegar gildi hópsins hvetja til höfnunar og aðgreiningar (Nesdale o.fl., 2010). Komið gefur í 

ljós að þegar tilhneiging hópmeðlima til þess að aðgreina sig frá utanaðkomandi aðilum er 

sérstaklega sterk eru þeir líklegri til að hafa meiri fordóma gagnvart utanaðkomandi 

aðilum (Nesdale o.fl., 2010). 

6.2 Börn sem verða fyrir höfnun félaga  

Börn sem verða fyrir höfnun af hálfu félaga sinna eru líklegri til þess að hafa minni 

félagsfærni en önnur börn á sama aldri auk þess sem þau virðast standa verr að vígi 

vitsmunalega en önnur börn. Þau eru líklegri en önnur börn til þess að sýna ofvirkni, 

hvatvísi, vanþroska, truflandi hegðun og árásargjarna hegðun en börn sem ekki er hafnað 

af félögum sínum ef marka má niðurstöður rannsókna. Einnig eru þessi börn líklegri en 

önnur börn til þess að eiga fáa vini og til þess að eiga ekki nána vini. Börn sem orðið hafa 

fyrir höfnun eru ekki eins fær og önnur börn á sama aldri að leysa úr ágreiningi sínum við 

aðra. Þau eru jafnframt líklegri til þess að vera þolendur eineltis en önnur börn (McKnown 

o.fl., 2011). 

 Árásargjörn börn eru oft þau sem sýna óviðeigandi tilfinningasvörun eða í öðrum 

orðum sýna óhefðbundna tilfinningasvörun við ákveðnu áreiti. Þessi börn hugsa óeðlilega 

um félagsleg samskipti og félagslega atburði, eru ónákvæm í túlkun sinni á sjálfum sér og 

samböndum þeirra við annað fólk, sýna truflandi hegðun í skóla og heima fyrir auk þess 

sem þau sýna óviðeigandi almenna hegðun (Dodge, Coie og Lynam, 2007). Árásargjörn 

börn eru í hópi þeirra barna sem líklegri eru en önnur börn til þess að verða fyrir höfnun 

af hálfu félaga sinna (Yoon, Hughes, Cavell og Thompson, 2000). Börn sem sína mikið af 

árásargjarnri hegðun eru líklegri en önnur börn til þess að koma frá heimilum þar sem 

refsingum er beitt í uppeldisaðferðum. En talið er að það sé víxlverkun þess að börnin sýni 

árásargjarna hegðun og að foreldrar beiti refsingum en hvoru tveggja er talið ýta undir 

hitt (Dodge o.fl., 2007).  

6.3 Börn sem draga sig í hlé 

Til er hópur barna sem eru hlédræg eða félagslega áhugalaus og hafa þar með lítinn áhuga 

á samskiptum við önnur börn eða litla þörf fyrir þau. Börn sem eru félagslega áhugalaus 

eða hlédræg eru líkleg til þess að leika mikið ein t.d. við það að byggja með kubbum eða 

skoða hluti. Sum börn sem draga sig til hlés sökum hlédrægni það en þau eru oft haldin 

einhvers konar fælni við samskipti. Börn geta einnig dregið sig í hlé hafi þau áður orðið 

fyrir höfnun af hálfu félaga sinna (Rubin o.fl. 2009). Fjöldi hugtaka hafa verið sett fram 

sem til að lýsa þessum börnum og sem dæmi má nefna eru félagslega einangruð, feimin, 

bæld hegðun og félagslega til baka. Bæling er að sýna hræðslu eða fælni við aðstæður 

sem flestir hræðast ekki. Feimni byggð á hræðslu er þegar börn halda aftur af sér í nýjum 

félagslegum aðstæðum. Feimni byggð á sjálfsvitund er þegar börn halda aftur af sér af 

hræðslu við það að vera dæmd á neikvæðan hátt frá öðrum. Þessi börn fara oft að glíma 

við einhvers konar vandamál varðandi félaga sína og aðlögun að nýjum aðstæðum í kjölfar 

þess að draga sig út úr hópnum. Sum þeirra barna sem draga sig í hlé sökum hlédrægni 

gera það að sökum einhvers konar fælni eða hræðslu við samskipti en ekki vegna 

áhugaleysis á samskiptum við önnur börn eins og áhugalausu börnin. Mörg börn innan 

þessa hóps eru ekki einangruð vegna þess að þeim var hafnað af félögum viðkomandi 

hóps né vegna þess að þau eiga við einhvers konar vanda að stríða. Hins vegar getur það 

að það hafi einhvern tímann orðið fyrir höfnun félaga leitt til þess að börn dragi sig í hlé 

seinna á lífsleiðinni þrátt fyrir að hópurinn sé ekki sá sami og hafnaði þeim áður (Rubin 

o.fl.,  2009).  

6.4 Einelti 

Þolendur eineltis er einn hópur þeirra barna sem yfirleitt er ekki meðtekinn í hópinn auk 

þess sem þessi hópur verður fyrir stríðni að hálfu annarra barna. Einelti er það að verða 

endurtekið yfir tíma fyrir neikvæðu áreiti af hálfu annars barns eða annarra barna, þar 

sem ásetningur gerandans er að valda þolanda skaða (Salmivalli og Peets, 2009). Einelti er 

skilgreint sem það að valda einhverjum skaða vísvitandi þar sem mikill mismunur er á 

valdi einstaklinganna sem viðriðnir eru aðstæðurnar (Salmivalli og Peets, 2009). Einelti 

getur falið í sér mismunandi tegundir eineltishegðunar sem flokkast undir líkamlegt 

einelti, munnlegt einelti, auk óbeinnar eineltishegðunar. Félagslega stjórnandi (socially 

manipulative) hegðun er þegar gerandi dreifir sögusögnum um þolandann eða gerandi 

skaðar eða hótar að skaða samband þolandans við einhvern einstakling. Gerandi skaðar 

sjálfsálit þolandans eða félagslega stöðu hans með því að skilja hann útundan eða með því 

að sýna neikvæð svipbrigði í nálægð við hann. Félagslega stjórnandi hegðun auk annarrar 

tegundar hegðunar eru oft nefnd óbein árásargjörn hegðun (Salmivalli og Peets, 2009). 

 Félagsleg útilokun hefur verið flokkað sem ein tegund tengslaeineltis. Félagsleg 

útilokun sem er regluleg yfir tíma getur haft slæmar afleiðingar fyrir barnið sem fyrir 

henni verður en er engu að síður eðlileg hegðun barna í samskiptum og flest börn verða 

einhver tíman fyrir félagslegri útilokun á lífsleiðinni (Recchia, Brehl, og Wainryb, 2012). 

 Þolandi er skilgreindur sem sá einstaklingur sem verður fyrir einhvers konar árás af 

hálfu geranda (Salmivalli og Peets, 2009). Þolendur eineltis eru líklegri en önnur börn til 

þess að koma frá minnihlutahópum, hafa litla félagsfærni, sýna viðkvæmni, vera 

félagslega einangraðir, hafa lágt sjálfsálit og litla félagsfærni (Shafer og Silverman, 2013). 

 Gerendur er sá hópur barna sem viðriðin eru í eineltishegðun og sem leggur önnur 

börn í einelti. Algeng einkenni gerenda samkvæmt niðurstöðum rannsókna er að þeir 

skilgreina gjarnan almenna hegðun annarra sem árásargjarna, líklegir til að vera 

árásargjarnir og hafa litla stjórn á árásargirni sinni auk þess sem þeir eru líklegri en önnur 

börn til þess að hafa lágt sjálfsálit og litla félagsfærni. Komið hefur í ljós að gerendur 

eineltishegðunar eiga oft fleiri félagsleg tengsl en önnur börn en þetta stangast á við 

rannsóknir sem sýnt hafa það að gerendur séu líklegir til þess að vera félagslega 

einangraðir (Shafer og Silverman, 2013).  

 Það er misjafnt eftir hópum hversu vel liðið einelti er innan hópsins og í sumum 

hópum eru börn sem leggja önnur börn í einelti með alveg jafn góða félagslega hæfileika 

og vitsmuni og önnur börn en stunda eineltishegðun vegna þess að það er vel liðið innan 

hópsins (Killen, Rutland og Jampol, 2009).  

 Gerendur-þolendur er sá hópur barna sem eiga þátt í eineltishegðunum bæði sem 

gerendur og þolendur. Einkenni sem þessi börn eiga gjarnan sameiginleg eru þau að vera 

skapstór, hvatvís, eiga við hegðunarvandamál að stríða auk þess sem þau eru líkleg til að 

vera ofvirk. Komið hefur í ljós börn sem flokkast í gerendur-þolendur flokkinn sýni mesta 

árásagirni af þeim hópum barna sem eru viðriðnir eineltishegðun (Sekol og Farrington, 

2010). Öll þess einkenni hafa verið tengd við óvinsældir samkvæmt ofangreindri 

umfjöllun. Gerendur-þolendur eru einnig líklegri en önnur börn til þess að vera sá hópur 

barna sem jafnöldrum líkar illa við ef marka má niðurstöður rannsókna (Sekol og 

Farrington, 2010). 

6.5 Afleiðingar höfnunar og eineltis 

Höfnun í félagslegu samhengi er þegar börnum er hafnað af öðrum börnum innan 

ákveðins hóps. Höfnun hefur verið flokkuð sem ákveðin tegund eineltis (Killen o.fl., 2009). 

Niðurstöður rannsókna hafa sýnt að höfnun af hálfu félaga getur spáð fyrir um 

áframhaldandi höfnun, þungun á unglingsárum, andlega sjúkdóma, sjálfsmorð á fullorðins 

árum og litla námsgetu (McKnown o.fl., 2011). Rannsóknir hafa einnig sýnt það að 

afleiðingar þess að vera ekki meðtekinn í hópinn geta verið kvíði, þunglyndi og 

einmanaleiki. Börn sem eru óvinsæl á meðal félaga vegna árásargjarnrar hegðunar eiga í 

meiri hættu en önnur óvinsæl börn að glíma við einhvers konar geðröskun á 

fullorðnisárum (Rubin o.fl., 2009).  

 Þolendur eineltis geta glímt við langvarandi og alvarlegar afleiðingar þess að hafa 

orðið fyrir einelti. Framkvæmd var rannsókn árið 2010 með það að markmiði að skoða 

tíðni sjálfsmorðshugleiðinga og sjálfsmorðshegðunar hjá gerendum eineltis, þolendum og 

hópi sem ekki var viðriðinn einelti. Niðurstöður rannsóknarinnar sýndu að 60% 

þátttakenda sem voru þolendur eineltis höfðu hugsað um að fremja sjálfsmorð síðastliðna 

6 mánuði og 43% þeirra sögðust hafa skaðað sig eða reynt að fremja sjálfsmorð á sama 

tímabili (Espelage og Holt, 2012).  

 Það er margt sem bendir til þess að félagsleg staða hafi áhrif á andlega heilsu, en 

slæm félagsleg staða innan hópsins og að verða fyrir einelti getur haft neikvæð áhrif á 

andlega heilsu. Það er því áhugavert að skoða hvort neikvæðu áhrifin séu varanleg og 

hvort einstaklingar njóti þá þvert á móti einhvers konar jákvæðra áhrifa af góðri 

félagslegri stöðu. Komið hefur í ljós að það að eiga fasta góða félagslega stöðu innan hóps 

getur haft jákvæð áhrif á líkamlega og andlega heilsu auk þess að það getur haft jákvæð 

tengsl við betra sjálfsálit. Önnur rannsókn var framkvæmd með það að markmiði að skoða 

áhrif félagslegrar stöðu barna á meðal jafningja sinna á félagslegar og fjárhagslegar 

kringumstæður og heilsu á fullorðinsárum. Niðurstöður sýndu að þeir þátttakendur sem 

voru með lága félagslega stöðu í hópi félaga sem börn voru líklegri en aðrir þátttakendur 

til þess að vera í hópi þeirra sem voru með litla menntun, atvinnulausir, sem þáðu 

fjárveitingar frá félagsmálastofnun og glímdu við einhvers konar andlega erfiðleika á 

fullorðinsárum (Almquist og Brännström, 2014).  

7 Lokaorð  

Markmiðið sem lagt var upp með í byrjun þessarar ritgerðar var að svara spurningunni 

hvaða þættir í skapgerð, uppeldi og samskiptum milli foreldra og barna, geta aukið 

félagsfærni og vinsældir barna á grunnskólaaldri meðal félaga sinna. Þetta er að mínu 

mati mikilvægt umfjöllunarefni til þess að auka meðvitund um það hvernig hægt er að 

koma í veg fyrir að börn lendi utan hópsins eða verði fyrir einelti þar sem það getur haft 

alvarlegar afleiðingar í för með sér.  

 Vinsæl börn hafa yfirleitt góða félagsfærni, þau hafa hæfileikann til þess að stofna 

til vinasambanda og viðhalda þeim (Rubin o.fl.,2008). Börn sem hafa mikla félagsfærni 

virðast vera börnin sem flestum börnum líkar við, þau virðast hafa lag á að lesa aðra 

einstaklinga, setja sig í spor annarra, halda aftur af óviðeigandi hegðun og sýna samúð 

með öðrum. Félagsfærni er að mati höfundar miklvæg færni til þess að geta notið 

velgengi í almennu samhengi og notið lífsins með öðrum einstaklingum sem eru manni 

mikilvægir. Sum vinsæl börn virðast hins vegar vita hvað öðrum börnum þykir 

eftirsóknarvert og kunna jafnvel að stjórna öðrum eftir hentisemi. Vinsæl börn virðast 

sum hver nota árásargjarna hegðun sér til framdráttar eins og stríðni auk þess sem þau 

skarta einhverjum einkennum sem eru eftirsóknarverð í augum annarra barna (Gest o.fl., 

2001). Þannig virðist sem borin sé óttablandin virðing fyrir sumum vinsælum börnum 

(Gest o.fl. 2001). Ætla má að þau börn sem eru vel liðin á meðal félaga séu ekki endilega 

þau sömu og njóta vinsælda.  

 Að mínu mati er siðferðisþroski í raun rauði þráðurinn í gegnum þær kenningar 

sem útskýrðar voru í ritgerðinni, fyrir utan fimmþátta kenninguna, en þar er fjallað um 

skapgerðareinkenni sem eru nátengd góðri félagsfærni. Skorti börn getu til þess að skilja 

hvað réttlæti er, setja sig í spor annarra, til þess að rökstyðja góðvild sína í garð annarra á 

ósjálfhverfan hátt er ómögulegt fyrir þau að hafa góða félagsfærni og vegna vel í 

samskiptum við aðra. Fram kom að viðkunnanleiki sem er einn persónueiginleikanna 

samkvæmt fimmþátta kenningunni tengist félagsfærni á meðan eiginleikar þeirra barna 

sem flokkast undir úthverfu virðast tengjast vinsældum (Rispoila o.fl. 2013). Skapgerð er 

því vissulega einn áhrifaþáttur vinsælda og félagsfærni. 

 Örugg geðtengsl barna við foreldra virðist eitt þeirra atriða sem spila 

mikilvægt hlutverk í félagsfærni barna. Börn sem myndað hafa örugg geðtengsl við 

foreldra sína eiga stærra tengslanet og eru frekar samþykkt í hópi félaga en önnur börn. 

En sambandið á milli öruggra geðtengsla er sterkara við vináttu heldur en við vinsældir 

(Ladd, 2005). Geðtengsl virðast því vera mikilvægt í nánum samskiptum við aðra en ekki 

hvað varðar vinsældir, en það er í raun ekki óeðlilegt þar sem geðtengsl eru í eðli sínu 

mjög náin tengsl á milli einungis tveggja einstaklinga .Fram kom að í uppeldi er mikilvægt 

að foreldrar taki ábyrgð á félagsfærni barna sinna en þeir geta haft mikil áhrif á hana. 

Foreldrar geta kennt börnum sínum hvað er viðeigandi í samskiptum og hvað ekki, þeir 

geta einnig stjórnað tækifærum barna til þess að eiga hitta önnur börn en það er 

mikilvægt fyrir börn til þess að þroska með sér góða félagsfærni. Uppeldishættir virðast 

meðal þeirra þátta sem tengjast vinsældum og félagsfærni barna. Leiðandi uppeldishættir 

foreldra hafa sterkasta jákvæða sambandið við félagsfærni barna og vinsældir þeirra af 

öllum fjórum uppeldisháttunum samkvæmt kenningu Diönu Baumrind (Aunola o.fl., 

2000).  Jafnframt kom fram að börn sem eiga í hlýjum samskiptum við foreldra og eiga 

foreldra sem eru virkir þátttakendur í lífi þeirra eru líklegri en önnur börn til þess að hafa 

góða félagsfærni. Þá kom fram að eldri systkini eru gjarnan fyrirmyndir yngri systkina í 

félagslegum samskiptum, þau geta haldið yngri systkinum frá eða kynnt þau fyrir nýjum 

félögum. Börn sem eiga að minnsta kosti eitt systkini hafa gjarnan meiri félagsfærni en 

önnur börn.  

 Börn sem sýna minni félagsfærni en önnur börn eru líklegri til að vera hafnað að 

félögum. Þau eru jafnframt líklegri en önnur til þess að sýna hvatvísi, vanþroska, 

árásargjarna hegðun og allt eru það einkenni sem tengjast einmitt óvinsældum barna. 

Hlédræg börn er sá hópur barna sem leika sér gjarnan ein. Sum þeirra kjósa að leika sér 

ein að sökum áhugaleysis á félagslegum samskiptum á meðan önnur gera það sökum 

einhvers konar ótta við samskipti. Gerendur-þolendur er sá hópur sem virðist glíma við 

mestu vandamálin af þeim hópum sem eru viðriðnir einelti og er  sá hópur sem öðrum 

börnum líkar illa við (Sekol og Farrington, 2010). Það er mjög mikilvægt í flestum tilfellum  

fyrir okkur mannfólkið að finna fyrir því að við tilheyrum einhverjum hópi. Börn sem verða 

fyrir höfnun félaga geta glímt við ýmis konar vandamál í kjölfarið eins og þunglyndi, kvíða, 

einmannaleika, glíma við geðröskun á fullorðins árum (Rubin o.fl., 2009). Þessi börn eru 

líklegri en önnur börn til þess að gera tilraun til sjálfsvígs á fullorðinsárum (Mcknown, 

2011).   

Helstu niðurstöður ritgerðarinnar eru þær að börn sem sýna einkenni úthverfu eru líklegri 

en önnur börn til þess að njóta vinsælda á meðan börn með góða félagsfærni eru líklegri 

en önnur til þess að sýna einkenni viðkunnanleika. Félagsfærni byggir meðal annars á 

hæfni barns til þess að setja sig í spor annarra og þroska siðferðisvitundar. Myndun 

öruggra geðtengsla, beiting foreldra á leiðandi uppeldisháttum, góð virkni foreldra í lífi 

barna sinna og hlý samskipti foreldra og barna eru helstu þættir í sambandi foreldra og 

barna sem stuðla að aukinni félagsfærni. 

Börn sem lenda utan hópsins eru líklegri en önnur börn til þess að þjást af kvíða, 

þunglyndi og gera tilraun til sjálfsvígs. 

 Ofangreindar afleiðingar eru alvarlegar og engum óskandi því er mikilvægt að allir 

sem vinna með börnum og allir foreldrar séu meðvitaðir um hvernig er hægt að koma í 

veg fyrir að börn verði utan hópsins. Í þessari ritgerð hefur komið fram að foreldrar eða 

umönunnaraðilar spila mikilvægt hlutverk í félagsfærni og vinsældum barna sinna auk 

skapgerðar sem er í raun lítið hægt að hafa áhrif á. Hins vegar geta foreldrar gert það sem 

í þeirra valdi stendur til að koma í veg fyrir að börnin þeirra lendi utan hópsins eða verði 

fyrir einelti, með því að sýna börnum sínum hlýju, athygli, vanda samskiptin og veita 

börnum sínum uppeldi sem setur þeim takmörk en ýtir jafnframt undir sjálfstæði 

barnanna.  

 Það er jákvætt hversu mikil umræða hefur opnast síðustu ár um einelti þar sem 

það hefur líklegast verið þaggað niður eða ekki tekið nógu alvarlega áður. En aðrir hópar 

barna sem eru utan hópsins eins og félagslega einangruð börn hafa ekki hlotið eins mikla 

athygli og einelti í opinberri umræðu. Við tilnefningaraðferð er þátttakandi beðinn um að 

tilgreina þá einstaklinga innan hópsins sem falla undir ákveðna neikvæða þætti og aðra 

sem falla undir ákveðna jákvæða þætti. Afleiðingar þess að verðar utan hópsins eru 

alvarlegar hvort sem það er vegna eineltis, hlédrægni eða höfnunar. Félagslega einangruð 

veldur felstum vanlíðan en börn sem eru bæði einangruð og eru þolendur eineltis finna þó 

líklega fyrir enn meiri vanlíðan en börn sem eru eingöngu félagslega einangruð.  

 Það vilja líklegast allir foreldrar að börn þeirra eignist vini og njóti velgengni í 

samböndum sínum við félaga. Fæstir foreldrar leiða þó hugann að því að börn þeirra gætu 

einangrast en ef svo verður eru þeir eitt stórt spurningarmerki og hugsa ,, hvers vegna? “ 

og ,,hvað get ég gert?“ Með þessari ritgerð hefur höfundur eftir bestu getu svarað þeim 

spurningum hver þáttur foreldra er í vinsældum og félagsfærni barna sinna. Einnig er það 

óskandi að umfjöllunin í þessari ritgerð geti veitt upplýsingar sem hjálpar foreldrum að 

koma í veg fyrir að börn þeirra verði gerendur eineltis. Geri allir foreldrar það að markmiði 

sínu að ala af sér börn sem koma vel fram við sig sjálf og aðra getur það skipt sköpum fyrir 

velferð allra barna. Að mati höfundar mætti vera meiri fræðsla fyrir fólk sem starfar með 

börnum og foreldrum um það hvað þau geta gert til að stuðla að félagsfærni barna og 

komið í veg fyrir að börn í þeirra umsjá einangrist eða stuðli að einangrun annarra. Einnig 

telur höfundur að hægt væri að hafa meiri fræðslu fyrir nemendur grunnskóla um 

afleiðingar einangrunar og koma af stað fleiri verkefnum innan skóla til þess að auka 

félagsfærni barna og ýta undir getu barna til þess að sjá sinn bekk sem eina heild. 

